
Ijambo ry’ibanze

"Igitabo cy'umwarimu gikubiyemo inkuru zisomerwa abanyeshuri" kigenewe umwarimu wigisha 
Ikinyarwanda mu mwaka  wa mbere w’amashuri abanza, cyanditswe mu mwaka wa 2013 n’Ikigo 
Gishinzwe Guteza Imbere Uburezi mu Rwanda(REB), ku nkunga y’Ikigo cy’Amerika Gishinzwe 
Iterambere Mpuzamahanga (USAID) binyujijwe mu Mushinga Ushinzwe Guteza Imbere 
Uburezi(EDC/L3). Ni igitabo kije gufasha mu gushyira mu bikorwa  gahunda yo guteza imbere 
umuco wo gusoma no kwandika mu cyiciro cya mbere cy’amashuri abanza kugira ngo abana 
bawukurane kuko ari wo nkingi y’uburezi bufite ireme. 

Iki gitabo gikubiyemo inkuru zisomerwa abana mu ishuri buri cyumweru, kizafasha umwarimu  guha 
abana urugero rw’uburyo bagomba gusoma. Inkuru  zikubiye muri iki gitabo zizabera umwarimu 
imfashanyigisho ituma abana bunguka amagambo mashya kandi bakamenya indangamuco 
n’indangagaciro nyarwanda. Gusomera abana izo nkuru bibatera ishyaka n’inyota yo kwisomera 
ubwabo ndetse no guhugukira ibyo biga. Kubera ko zimwe mu nkuru zinyuzwa kuri terefoni, bibera 
abana urugero mu kuvugira mu ruhame kandi bashize amanga.

Mu gutegura iki gitabo, hashingiwe ku mahame y’iyigandero mu bijyanye n’imyigishirize ihamye 
yo gutoza abana umuco wo gusoma bakiri bato, ku buryo gusomera umwana inkuru zikubiye muri 
iki gitabo bizamutera inyota n’ishyaka ryo gukurana umuco wo gusoma kandi akawusigasira mu 
buzima bwe bwose. Ni yo mpamvu mu gutegura iki gitabo hitabajwe impuguke zinyuranye mu 
by’uburezi ndetse n’imyigishirize y’indimi, cyane cyane ibijyanye no gusoma no kwandika inkuru 
zigenewe abana kugira ngo kinogere umwarimu kandi kigirire akamaro abanyeshuri.

Turashimira rero abantu bose bagize uruhare mu kwandika iki gitabo kuko bashyigikiye ku buryo 
bw’umwihariko igikorwa cyo gutoza abana umuco wo gusoma no kwandika bakiri bato. Turasaba 
kandi abantu bose bazasoma n’abazakoresha iki gitabo gutanga ibitekerezo basanga byatuma 
kirushaho kunogera abo kigenewe.

Dr. RUTAYISIRE  John 

Umuyobozi Mukuru w’Ikigo  Gishinzwe 
Guteza Imbere Uburezi mu Rwanda (REB).

Iriburiro
Kuva ku munsi wa mbere abana bakigera ku ishuri, bishimira kubona ibitabo 
no gutangira kubikoresha. Abana biyubakamo umuco wo gukunda gusoma 
iyo bagize amahirwe yo gusomerwa inkuru zitandukanye. Gusomerwa inkuru 
inshuro nyinshi zishoboka ni bumwe mu buryo bwo kumenyereza abana 
gusobanukirwa n'ibyanditse mbere y'uko batangira kwisomera ubwabo. 

Iki gitabo gikubiyemo inkuru mwarimu asomera abana bo mu mwaka wa 
mbere w'amashuri abanza. Inkuru zisomerwa abana ni bumwe mu buryo 
bukoreshwa mu kwigisha gusoma no kwandika. Ubu buryo bw'imyigishirize 
y'Ikinyarwanda buteganya inkuru mwarimu azajya asomera abana buri 
cyumweru. Buri nkuru ishingiye ku nyuguti cyangwa igihekane kizigishwa 
muri icyo cyumweru. Iyo nkuru kandi ikomeza gukoreshwa mu masomo 
yose y'icyo cyumweru.  

Mwarimu aboneraho umwanya wo guha abana urugero rw'uburyo bagomba 
gusoma inkuru. Abana basomerwa inkuru zinyuranye bunguka amagambo 
mashya. Uko abana bagenda barushaho kunguka amagambo mashya, 
ni na ko bagenda barushaho gutekereza cyane, bagatanga ibitekerezo 
byabo, kandi bagafata ibintu bishya bigishijwe ku buryo bworoshye.

Inkuru zisomerwa abana kandi ni ikigega mwarimu ashobora kuvomamo 
amagambo cyangwa se interuro ziganjemo inyuguti cyangwa igihekane 
byigwa muri icyo cyumweru. Urugero: Mwarimu ashobora kongera gusoma 
igika runaka cy'inkuru maze agasaba abana gushaka amagambo arimo 
inyuguti cyangwa igihekane yigisha muri icyo cyumweru. Mwarimu ashobora 
no kwandika ayo magambo ku kibaho, agasaba abana kuyamusomera.

Izi nkuru zisomerwa abana zizakoreshwa mu myigishirize y'Ikinyarwanda 
kuva mu mwaka wa 1 kugera mu wa 3 w'amashuri abanza. Ni ngombwa 
ko mwarimu aba ari we uzisomera abana kuko ziba zirimo amagambo 
n'uburyo bw'imyandikire birenze ikigero cy'abana. Inkuru za buri cyumweru 
kandi zumvisha abana ko inkuru igira intangiriro, igihimba ndetse n'umusozo 
kandi ikaba yubakiwe ku kibazo gikeneye gukemurwa. Ubwo bumenyi 
bufasha cyane abana kumva inkuru bisomera ubwabo.

Amasomo anyuzwa kuri terefoni azabera abarimu urugero ku buryo bashobora 
gusomera abana inkuru kandi neza. Imbata z'amasomo ziri mu gitabo 
cy'umwarimu na zo zikubiyemo ibisobanuro ku buryo mwarimu yasomera abana 

inkuru n'uburyo iyo nkuru ikoreshwa mu masomo yose y'icyumweru.  

Iki gitabo gikoreshwa gute?

     Mbere yo gusomera abana 

Mwarimu yereka abana amashusho ari ku rupapuro ruriho umutwe w'inkuru, 
akababaza ibibazo bikurikira: Ni iki mubona? Muratekereza ko inkuru iza kuvuga 
ku ki? Kubera iki? Hanyuma akabasomera umutwe w'inkuru.

      Mu gihe cyo gusomera abana 

Mwarimu afata igitabo neza ku buryo abana bose babasha kubona 
ibishushanyo, hanyuma akabasomera inkuru yose agenda abereka amashusho 
kugeza irangiye. Mu gihe mwarimu asomera abana inkuru, ni ngombwa 
gukoresha amarangamutima n'isesekaza bijyanye n'ibivugwa mu nkuru.  

      Nyuma yo gusomera abana 

Mwarimu aha abana umwanya wo gutekereza ku nkuru. Ashobora kubabaza 
ibibazo bitanu by'ingenzi bibafasha kwibuka ibyo amaze kubasomera.  

      Kongera gusoma inkuru 

Mwarimu yongera gusomera abana inkuru bakavuga ku magambo akomeye 
cyangwa se akababaza amakuru mashya bakuyemo ndetse bakanagereranya 
ibivugwa mu nkuru n'ubuzima bwabo busanzwe. Ibibazo bikurikira byafasha 
muri uyu mwitozo:  Ni nde wakunze kurusha abandi muri iyi nkuru? Kubera iki? Ni 
ikihe gice cy'inkuru wakunze kurusha ibindi? Kubera iki? Uratekereza ko byagenze 
bite nyuma y'uko inkuru irangira? Kubera iki? Hari ibintu nk'ibi bivugwa mu nkuru 
wigeze ubona cyangwa byakubayeho? Niba ari yego, byagenze bite?

     Gusubiramo inkuru  

Mu gusubiramo inkuru mwarimu ashobora kwifashisha uburyo bukurikira: 
Ibishushanyo, ibibazo bitanu by'ingenzi, gukina ibyabaye mu nkuru, kuvuga 
ibyabaye mu ntangiriro, rwagati no mu mpera y'inkuru...

Abarimu barashishikarizwa gusomera abana izi nkuru nk'uko biteganyijwe no 
gukoresha imyitozo ijyanye na zo. Ibi bizafasha cyane mu kwigisha abana 
ururimi rw'ikinyarwanda no mu guteza imbere umuco wo gusoma.



Igihembwe cya 1





Ana na Badege bajya 
ku ishuri bwa mbere

Yanditswe na L3 initiative
Yashushanyijwe na Dolph Banza

Ana na Badege ni abana babiri b’impanga. 
Umwaka ushize, mu gihe biteguraga gutangira 
umwaka wa mbere w’amashuri abanza, bari 
bahangayitse cyane. Batekerezaga ko kwiga 
biruhije cyane.

Bibwiraga ko batazashobora gusoma, ko 
batazashobora kwandika, ko batazashobora 
kubara, ndetse ko nta kintu na kimwe 
bazashobora gukora ku ishuri.

Mu cyumweru kibanziriza itangira ry’amashuri, 
bagiye gusura nyirasenge Bagabe  i Kigali. 
Mu gihe cyo gufungura, nyirasenge Bagabe 
arababaza ati “ubu se mwiteguye gutangira 
amashuri abanza?”

Bombi basubiriza icyarimwe bati “oya! 
Ntidushaka kujya ku ishuri.”  Nyirasenge 
aratangara arababaza ati “yegoko we! Kubera 
iki se?” Ana ati “kuko tutazashobora gusoma.”
Badege asubiza  ashaka kurira ati “oya weee! 
Ntitwashobora kwandika!”

Ana yongeraho ati “ntituzashobora kubara!” Muri 
ako kanya, Badege atangira gutitira nuko avuga 
mu ijwi rito ati “rwose ntituzajya ku ishuri. Nta kintu 
na kimwe cyaho tuzashobora!”

Nuko nyirasenge arumirwa. Arabitegereza,  maze 
atangira kubahumuriza ati “yooo! Yemwe ba! 
Abana bose bashobora kwiga kandi kwiga 
biranezeza.”

Ariko, Ana na Badege bakomeza gushidikanya, 
batekereza ko gusoma, kwandika no kubara 
bikomeye cyane. Bakomeje kurebana, buri 
wese yibaza uko bazashobora kwiga n’ukuntu 
bikomeye.  

Bakibaza uko kwiga binezeza, bikabayobera pe!
Nuko nyirasenge aramwenyura maze arababwira 
ati “Bana ba, biroroshye kandi muzabibona.” 

Igihe kigeze, Ana na Badege bajya ku ishuri bwa 
mbere. Buri wese yari afite ikaye nshya nyina 
yamuguriye ku isoko. Buri wese yari afite ikaramu 
y’igiti nshya, irabagirana. Buri wese yari yambaye 
imyambaro y’ishuri mishya, kandi ikeye. Buri 
wese, yari ahetse agakapu gashya, atwayemo 
ibikoresho by’ishuri byose.

N'ubwo bari bakibwira ko kwiga bikomeye, 
bari biyemeje kwiga gusoma, bari biyemeje 
kwiga kwandika, bari biyemeje kwiga kubara. 
Bari biyemeje no kwiga ikindi kintu icyo ari cyo 
cyose kigishwa mu ishuri.  Ariko rero, bari bagifite 
impungenge, z’uko bizagenda nibagera ku ishuri.

Nyuma y’igihe gito, nyirasenge Bagabe yaje 
iwabo kubasura, arababaza ati “niko se yemwe 
ba, amasomo aragenda neza?” Nuko Ana 
arasubiza ati “amasomo aragenda neza rwose. 
Ubu twiga gusoma.” Badege na we yongeraho 
ati “twiga no kwandika ndetse no kubara. Kwiga 
biratunezeza cyane!” 

Ana na we avugira hejuru yishimye ati “twiga 
n’inyuguti zitandukanye. Ubu namenye ko izina 
ryanjye Ana, ritangirwa n’inyuguti A.” Badege na 
we avuga aseka ati “uzi ko nanjye namenye ko 
izina ryanjye Badege, ritangirwa n’inyuguti B!”

Nuko nyirasenge Bagabe biramutangaza cyane, 
arababwira ati “ariko muzi ko muzi ubwenge 
di! Muri abahanga pe!. Ngaho nimumbwire 
izindi nyuguti zitandukanye muzi.” Nuko Ana na 
Badege bahita batangira kuririmba bakuranwa 
bati “A, B, C, D, E, F, G, H, I, J, K, L, M, N, O, P, R, S, 
T, U, V, W, Y, Z.” 

Ibibazo 5 by'ingenzi

Icyitonderwa: Reba ko abana bumvise inkuru neza, ubabaza 
ibibazo 5 by'ingenzi. Uko ubabajije ikibazo, ujye ubasaba kuzamura 
urutoki rumwe rumwe, bakubwire igisubizo.

1. Ni ba nde bavugwa muri iyi nkuru?

2. Kuki Ana na Badege bari bafite ubwoba, bahangayitse mu 			
    ntangiriro y’iyi nkuru? 

3. Ni hehe ababyeyi ba Ana na Badege babohereje?

4. Ni ryari Ana na Badege basuye nyirasenge?

5. Ni iki gishya nyirasenge Bagabe yabonye ubwo yajyaga gusura 		
    Ana na Badege baratangiye ishuri?  

12

Inyunguramagambo
•	 biruhije: bigoye, bikomeye.

•	 nyirasenge: mushiki wa se.

•	 gufungura: kurya no kunywa.

•	 kumirwa: gutangara, kubura icyo wavuga.

•	 gushidikanya: kujijinganya, kubura icyemezo wafata.

•	 kurabagirana: kubengerana, gusa neza cyane.

•	 impungenge: ubwoba cyangwa igishyika.

•	 bakuranwa: basimburana.



Intama y'inyaryenge 
n'intare

Yafatiwe ku mugani muremure 
''The wolf plays flute for the clever lamb”
Yashushanyijwe na Rupert Banzambanza



Kera habayeho intama y'inyaryenge yakundaga 
�kujyana n'izindi kurisha mu ishyamba ry'inzitane. �Iyo 
ntama yakundaga kuzerera cyane. Nuko umunsi 
umwe, iyo ntama iza kuzimirira muri rya shyamba.

Izindi ntama zirikomereza, ariko zigeze imbere, zibona 
ko ya ntama yazimiye. Nuko zigira inama yo gusubira 
inyuma  kuyishakisha. Zirayishaka, zirayishaka, ziyishakira 
mu bihuru, ziyishakira hafi y'umugezi, ziyishakira no mu 
biti by'inganzamarumbo byari muri iryo shyamba. Nuko 
zimaze kuyibura burundu ziritahira.



Intama y'inyaryenge imenye ko yazimiye, itangira 
gushakisha uburyo yakwikura muri iryo �shyamba. 
Yakomeje gushakisha zene wayo ariko biba 
iby'ubusa. 

Bidatinze ikubitana  n'intare yari ishonje cyane. 
Intare iyikubise amaso itangira kwisetsa, iravuga 
iti “ha, ha, ha, ha! Kaze neza mboga zizanye!”Ya 
ntama yumvise intare iseka ityo, igira ubwoba 
cyane maze itangira gutitira.

Nuko yigira inama yo gusaba intare kuyivugiriza 
umwirongi iti “ntare ngaho banza umvugirize umwirongi, 
bambwiye ko uri umuhanga cyane mu kuvuza 
umwirongi”. 

Intare ibyumvise iranezerwa cyane iti “ibyo na byo, 
ngaho tega amatwi.” Nuko intare itangira gucuranga 
umwirongi.

18

Nuko yigira inama yo gusaba intare kuyivugiriza
umwirongi iti “ntare ngaho banza umvugirize 
umwirongi, bambwiye ko uri umuhanga cyane mu 
kuvuza umwirongi.” Intare ibyumvise iranezerwa 
cyane iti “ibyo na byo, ngaho tega amatwi.” Nuko 
intare itangira gucuranga umwirongi.

Umushumba wa ya ntama na we yari arimo 
ayishakisha yayibuze. Yayishakiye mu bihuru, 
yayishakiye hafi y'umugezi, yayishakiye no 
mu biti by'inganzamarumbo byari muri iryo 
shyamba, arayibura pe! Agiye kumva yumva ijwi 
ry'umwirongi. Atega amatwi maze aribwira ati 
“iryo jwi se ni iry'iki? Reka niruke ndikurikire wenda 
ryangeza ku ntama yanjye.”

Maze ariruka, ariruka akurikira rya jwi ari na ko 
agenda ashakisha ya ntama. Arinda agera aho 
izo nyamaswa zombi zari ziri. Intama imubonye 
irishima cyane yiruka imusanga. Umushumba 
arayifata arayibwira ati “uri intama y' inyaryenge 
koko. Reka dutahe.”



Maze ariruka, ariruka akurikira rya jwi ari na ko agenda 
ashakisha ya ntama. Arinda agera aho izo nyamaswa 
zombi zari ziri.  

Intama imubonye irishima cyane yiruka imusanga. 
Umushumba arayifata arayibwira ati “uri intama 
y' inyaryenge koko. Reka dutahe.”

21



Ibibazo 5 by'ingenzi 

Icyitonderwa: Reba ko abana bumvise inkuru neza, ubabaza ibibazo 
5 by'ingenzi. Uko ubabajije ikibazo, ujye ubasaba kuzamura urutoki 
rumwe rumwe, bakubwire igisubizo.

1. Ni ba nde bavugwa muri iyi nkuru?

2. Ni gute intama y’inyaryenge biyigendekera mu ntangiriro y’iyi  
    nkuru?

3. Ni iki intama y’inyaryenge yahuriye na cyo mu ishyamba  
    rwagati?

4. Ni iki intama yakoze igihe yahuraga n’intare cyatumye iba     
    inyaryenge?

5. Ni gute umushumba yamenye aho yasanga intama    
    y’inyaryenge?

22

Inyunguramagambo

•	 intama y'inyaryenge: izi gukoresha uburyarya cyangwa 			 
	 amayeri yo kwikura mu bikomeye.
• 	 ishyamba ry’inzitane: ishyamba ry’ibiti byinshi byegeranye cyane.
•    kuzimira: gutakara
•    ibiti by’inganzamarumbo: ibiti binini cyane kandi birebire.
•    biba iby'ubusa: ntiyayibona
•    iyikubise amaso: iyibonye, iyirabutswe.
•    umushumba: umuntu uragira amatungo.



Silivani na Iribagiza 
babuze agapira kabo

Yanditswe na L3 initiative
Yashushanyijwe na Dolph Banza



Silivani na Iribagiza bavuye mu busitani. 
Baragenda bakina agapira.

24



Silivani na Iribagiza bageze ku ruzi, bahura na 
bisi yiruka cyane, maze barayihunga bihisha mu 
murima w’ibigori.

25



Bisi imaze kugenda, bagaruka mu muhanda, 
bakomeza urugendo. Bageze imbere, bibuka ko 
bibagiwe agapira kabo, maze basubira inyuma 
biruka kugashaka.  

26

Baragashaka, baragashaka, baragashaka weee! 
Bagashakira mu ruzi, babonamo ifi, ariko agapira 
kabo barakabura.

28



Bagashakira mu gihuru cyari hafi aho, babonamo 
igi ariko agapira kabo barakabura.

29



Bagashakira inyuma y’igiti, bagashakira mu murima 
w’ibigori, n’iruhande rw’ikirundo cy’amabuye, 
barakabura pe!

30



Nuko biyicarira ku muhanda bigunze batangira 
kurira. Bararira, bararira, barariraaa... kugeza 
ubwo umusaza Izayasi yahanyuraga ari ku 
ipikipiki.

Izayasi abibonye atyo, arabegera  arababaza ati  
“murarizwa n’iki?” Na bo bati “twataye agapira 
kacu none twagashatse twakabuze.” Muri ako 
kanya,  Izayasi ava ku ipikipiki atangira kubigisha 
uko babanga akandi gapira. Silivani na Iribagiza 
na bo batangira guseka bati “ha ha ha, urakoze 
cyane!”

32

Ibibazo 5 by’ingenzi

Icyitonderwa: Reba ko abana bumvise inkuru neza, ubabaza ibibazo 
5 by'ingenzi. Uko ubabajije ikibazo, ujye ubasaba kuzamura urutoki 
rumwe rumwe, bakubwire igisubizo.

1. Ni ba nde bavugwa muri iyi nkuru?

2. Ni iki Silivani na Ilibagiza babuze mu ntangiriro y’inkuru?

3. Ni hehe Silivani na Ilibagize bashakiye agapira kabo?

4. Kuki Silivani na Ilibagiza bari bicaye barira?

5. Ni gute umusaza Izayasi yabafashije?

		  Inyunguramagambo
•  ubusitani: ahateye imboga cyangwa indabo hafi y’urugo.
•  uruzi: umugezi munini.
•  igihuru : ibyatsi byinshi byakuze bicucitse hamwe.
•  ikirundo: ibintu birunze hamwe.
•  kwigunga: kubura uwo muganira.
•  kubanga umupira: gukora umupira mu birere, ibisigazwa 			 
   by'imyenda cyangwa ibipapuro.



Mukecuru Muhorakeye

Yanditswe na L3 initiative
Yashushanyijwe na Celestin Munyankuyo

Umunsi umwe, hari ku wa gatandatu ku munsi 
w’isoko rya Ruhango. Mukecuru Muhorakeye 
yabyutse kare cyane mu museso. Atangira 
gukaraba mu maso, afata igisokozo asokoza 
umusatsi we, yambara imyenda myiza cyane 
n’igitambaro bijyanye mu mutwe. Afata 
agasakoshi ke gato maze akingura urugi 
aragenda. 
Uwo munsi, abuzukuru be bari kuza kumusura.  
Yashakaga kubagurira ibintu byiza cyane mu 
isoko.

Ageze ku isoko, yahise ajya aho Cyuzuzo 
umuturanyi we acururiza. Aramubwira ati “Cyuzuzo 
we, abuzukuru banjye baraza kunsura none 
ndashaka kubagurira ibintu byiza cyane hano mu 
isoko. Ndashaka dodo nziza, intoryi nziza, ibitunguru 
byiza, n’imineke myiza cyane.”
Nuko Cyuzuzo atangira kwegeranya ibyo 
mukecuru Muhorakeye yari amusabye byose.

Mukecuru Muhorakeye akomeza kuraranganya 
amaso mu bicuruzwa bya Cyuzuzo. Agiye kubona, 
abona amakaye n’amakaramu y’umukara, 
ahita yiyamira ati “heee! Abuzukuru banjye 
bakunda  kwandika udukuru. Nkeneye n’amakaye 
n’amakaramu.”
Nuko Cyuzuzo amanura amakaye n’amakaramu 
y’umukara maze ayongera kuri bya bintu mukecuru 
Muhorakeye yari amaze kugura.

Mu kanya gato, mukecuru Muhorakeye yumva 
ijwi rigira riti “meee, meee, meee!”  Ngo akebuke, 
abona ni ihene nziza cyane. Aratangara cyane 
ati  “yeee, mbega ihene nziza y’umutamu! Nta 
kabuza abuzukuru banjye bazishimira kuyitaho no 
kuyahirira. Nkeneye kuyigura na yo.”

Nuko Cyuzuzo yitegereza ya hene na cya kirundo 
cy’ibintu.  Aramubaza ati “none se mukecu, ibyo 
bintu byose urabigeza mu rugo ute?” Mukecuru 
Muhorakeye ati “yewe simbizi pe! Uzi ko ntigeze 
mbitekerezaho!”
Cyuzuzo yongeraho ati “ntugire ikibazo, 
nimugoroba, abakobwa banjye Mutoni na 
Muhoza baraza kukuzanira iyi hene mu rugo, 
nawe urebe uko watwara ibi bisigaye.” Nuko 
mukecuru Muhorakeye arishima maze arataha.

Hari ku zuba ryinshi, kandi  iwe hari kure cyane. 
Aragenda, aragenda, aragendaaaa. Uko 
yagendaga ni na ko yananirwaga. Akomeza 
kugenda kugeza ubwo  abona igiti kinini gifite 
igicucu. 
Arahagarara, maze aratekereza ati “reka 
nicare hano nduhuke gato.” Nuko mukecuru 
Muhorakeye aricara araruhuka, ariko hashize 
akanya gato, atangira guhunyiza. Arasinziraaa, , 
bigeza n’aho agona. 
Inkende zakiniraga  mu mashami y’icyo giti 
zirabyumva zitangira kubazanya ziti “ibyo ni ibiki 
ra?”

Zose zirebera icyarimwe munsi ya cya giti, zibona  
umukecuru usinziriye ukikijwe n’ibikapu, nuko 
zitangira kumanuka. Zatekerezaga ko byanze 
bikunze muri ibyo bikapu, zishobora kubonamo 
ikintu cyo kurya.
Zigeze hasi zitangira gushakisha muri bya bikapu. 
Zihera ku makaye n’amakaramu zibijugunya 
mu kirere. Zifata dodo zizijugunya mu kirere. 
Zifata na za ntoryi ndetse n’ibitunguru byose 
ziranyanyagiza. Zikomeza kubinyanyagiza, 
kugeza zibonyemo imineke. Nuko zitangira 
kwisetsa ziti “kwe, kwe, kwe, kwe, kwe.” Zitangira 
gutonora ya mineke zirayirya.

Muri ako kanya, Mutoni na Muhoza batunguka 
aho bagenda bakurura ya hene. Bitegereje 
ibyaberaga aho munsi y’igiti, biruka basanga za 
nkende banavuza induru bati “uuuuu, uuuuu! 
Ooo, ooo!” Za nkende zibabonye ziruka zisubira 
mu giti hejuru. Mukecuru Muhorakeye na we aba 
arakangutse n’iroro ryinshi ati “ororororo.”

Akebutse abona imboga n’imbuto byiza yari 
yaguze byanyanyagiye munsi y’igiti, abona ba 
bana arababaza ati “byagenze bite se?’’

Mutoni ati “ni inkende, ni inkende.” Akavuga 
atunga urutoki muri cya giti hejuru.  Muhoza na 
we yongeraho ati “inkende zari ziri kujagajaga 
mu bikapu byawe zirya n’imineke yawe ariko 
twazirukanye.” Nuko mukecuru Muhorakeye 
arababwira ati “mwakoze cyane bana ba!”

Mutoni aramubaza ati “none se waretse 
tugatoragura ibi byose inkende zanyanyagije, 
maze tukanagutwaza ibi bikapu tukakugeza 
mu rugo?” Muhoza na we yongeraho ati “ni byo 
koko, twe turatwara ibikapu hanyuma wowe 
ukurure ihene.”
Mukecuru Muhorakeye abyumvise ati “icyo ni 
igitekerezo cyiza cyane. Reka tubigenze dutyo. 
Nitugera mu rugo murahasanga abuzukuru 
banjye. Ndatekereza ko muza kuba incuti.”

Ibibazo 5 by’ingenzi

Icyitonderwa: Reba ko abana bumvise inkuru neza, ubabaza ibibazo 
5 by'ingenzi. Uko ubabajije ikibazo, ujye ubasaba kuzamura urutoki 
rumwe rumwe, bakubwire igisubizo.

1. Ni ba nde bavugwa muri iyi nkuru?

2. Ni hehe Mukecuru Muhorakeye yazindukiye mu museso?   
    Kuki?
3. Kuki Mukecuru Muhorakeye yasinziriye munsi y’igiti?

4. Ni iki inkende zariye, zivanye mu bikapu bya Mukecuru 
    Muhorakeye?

5. Ni gute Mutoni na Muhoza bafashije Mukecuru Muhorakeye  
    mu mpera y’inkuru?

Inyunguramagambo
•  mu museso : mu gitondo kare kare.
•  abuzukuru : abana babyawe n’umwana wawe.
•  kwegeranya: gushyira hamwe, guhuza.
•  kuraranganya amaso: kureba hirya no hino ushakisha ikintu.
•  ariyamira : avuga n’ijwi ryo hejuru atangara.
•  umutamu: ibara ry’ihene risa n’ikigina.
•  igicucu: ishusho y’urujiji yirema iruhande rw’ikintu gikingirije urumuri.
•  guhunyiza : gutwarwa nudutotsi ariko utarasinzira burundu.
•  ukikijwe: uzengurutswe.
•  kugona :  gusinzira ufurura .
•  iroro: ibitotsi.
•  kujagajaga: gushakashakira hose.



Keza n'inkoko nziza 
cyane

Yanditswe na  L3 initiative
Yashushanyijwe na Dolph Banza



Umunsi umwe, Keza yari ari gukinisha utubuye ku 
muharuro inyuma y’inzu. Agiye kumva, yumva 
urusaku rw’inkoko hafi aho rugira ruti “kokolikooo, 
kokolikooo, kokolikooo.”

Keza arakebuka maze abona ni inkoko nziza 
cyane y’amabara meza. Yari irimo yona 
amasaka yari yanitse ku musambi hafi aho ku 
muharuro. Iyo nkoko yari ifite amababa menshi 
kandi meza cyane.

Ni ubwa mbere Keza yari abonye inkoko nziza 
gutyo. Ayo mababa yari meza cyane ku buryo 
Keza yumvaga yasimbuka akayakoraho. 

Nuko keza arabaduka, maze atangira kugenda 
yomboka. Aromboka, arombokaaa, agana aho 
ya nkoko y’umweru yari irimo yona amasaka, 
ariko ya nkoko na yo iba yamubonye maze ihita 
yigendera.

Keza abibonye atyo, atangira kuyikurikira buhoro 
buhoro. Ariko uko Keza yayikurikiraga yihuta, ni 
na ko ya nkoko na yo yarushagaho kwihuta. 

Nuko Keza atangira kwiruka. Ariruka arirukaaaa, 
ya nkoko iba yamubonye, maze na yo itangira 
kwiruka cyane. Tari tari no ku muharuro, tari tari 
n’iruhande rwa ya masaka yanitse, tari tari no 
hafi y’ikirundo cy’amabuye, ngiyo inkoko imbere, 
nguwo Keza inyuma.

Bidatinze, Keza aba akandagiye agasate 
k’ibuye, nuko yikubita hasi rwagati muri cya 
kirundo cy’amabuye. 

Yitegereza ikanzu ye nshyashya y’umweru, 
yitegereza amaboko ye, yitegereza n’amaguru 
ye, abona  hose hose huzuyeho umukungugu. 
Akoze ku mutwe we, asanga na ho huzuyeho 
umusenyi maze atangira kurira ati “aaa! Aaa! 
Eee!, Eee!” Ya nkoko nziza cyane yumvise urwo 
rusaku igira ubwoba maze yirukira mu gihuru 
cyari hafi aho.

Muri ako kanya, mukuru we Uwera na musaza 
we Kabera basohoka mu nzu biruka. Babibonye 
batyo, bahamagara Nyina wabo ngo azane 
amazi n’isabune bakarabye Keza.

Nuko bose bafatanya kumukarabya.
Baramukarabya, baramukarabyaaa. Nyina 
wabo amukarabya umutwe, Uwera amukarabya 
amaboko, naho Kabera amukarabya amaguru. 
Barakomeza baramukarabya, kugeza ubwo Keza 
akeye neza ndetse atangira no guseka.

58



Nuko se ababonye, abahamagara agira 
ati “muragakoze pe! Nimubanguke mbahe 
imineke.” Uwera abyumva vuba maze aravuga 
ati “nimuze tugende, data arashaka kuduha 
imineke.”

Nuko bose, Uwera, Keza, Kabera na Nyina wabo 
binjirira icyarimwe mu nzu bajya kurya imineke.

Mu gihe bari ku meza barya imineke, Kabera 
areba mu idirishya abona ya nkoko nziza cyane. 
Aravuga ati “nimurebe mwese, nimurebe iriya 
nkoko nziza cyane iri ku muharuro. Ni ubwa 
mbere mbonye inkoko nziza kuriya!”

Ibibazo 5 by’ingenzi

Icyitonderwa: Reba ko abana bumvise inkuru neza, ubabaza ibibazo 
5 by'ingenzi. Uko ubabajije ikibazo, ujye ubasaba kuzamura urutoki 
rumwe rumwe, bakubwire igisubizo.

1. Ni ba nde bavugwa muri iyi nkuru?

2. Ni hehe Keza yabonye inkoko mu ntangiriro y’i nkuru?

3. Kuki Keza yirukankanye inkoko?

4. Ni iki Keza yakoze amaze kugwa?

5. Ni iki Nyina wa keza n’abavandimwe be bamukoreye amaze  
    kugwa?

Inyunguramagambo

•	 umuharuro: umwanya uharuye uri imbere y’inzu.

•	 kubaduka: guhaguruka vuba .

•	 komboka: kugenda buhoro buhoro kandi bucece.

•	 tari tari : intambwe ku ntabwe .

•	 agasate: agace, akamanyu gato.

•	 akeye: asa neza.



Gikeri asura Rusake

Yanditswe na L3 initiative
Yashushanyijwe na Rupert Bazambanza



Gikeri na Rusake bari inshuti zikomeye. Umunsi 
umwe, Gikeri abwira Nyina ati “ubu rero, ndumva 
nshaka kujya gusura mucuti wanjye Rusake. 
Tumaze igihe kinini �tutabonana!” Nyina na we ati 
“icyo ni igitekerezo cyiza. Dore ni bwo tukimara 
gusarura, wamushyira ibigori, ukamushyira uburo, 
ukamushyira n'amasaka.”

Gikeri na we ati “Yego mama, ni byo pe! Rusake 
�azanezerwa cyane.” Gikeri yongeraho ati  “ngiye 
gufata ibiseke byose mbirundemo ngende.” 
Nuko Gikeri aherako arataruka ava mu ntebe ye.

Igiseke Gikeri yashakaga gutwaramo, cyari ku kabati 
hejuru cyane. Gikeri atangira kurira agira ngo 
akimanure. Nuko Gikeri arurira. Yurira ku kameza gato, 
akomeza yurira no ku meza manini.

Ahageze abona cya giseke kiracyari kure nuko atangira 
kurira ku mutambiko wa mbere w'akabati, akomeza  
yurira no ku mutambiko wa kabiri w'akabati.  Atangiye 
kurira hejuru cyane ku kabati, Nyina we arasakuza ati 
“rekera aho, rekera aho udahanuka!  Ndaje nkuma-
nurire icyo giseke.” Nuko Nyina wa Gikeri arurira ama-
nura cya giseke.

Igiseke Gikeri yashakaga gutwaramo, cyari 
ku kabati hejuru cyane. Gikeri atangira kurira 
agira ngo akimanure. Nuko Gikeri arurira. Yurira 
ku kameza gato, akomeza yurira no ku meza 
nini. Ahageze abona cya giseke kiracyari kure 
nuko atangira kurira ku mutambiko wa mbere 
w'akabati, akomeza yurira no ku mutambiko wa 
kabiri w'akabati. Atangiye kurira hejuru cyane ku 
kabati, Nyina arasakuza ati “rekera aho, rekera 
aho udahanuka! Ndaje nkumanurire icyo giseke.” 
Nuko Nyina wa Gikeri arurira amanura
cya giseke.



Nyina wa Gikeri amufata ukuboko ati  “ngwino tujye 
kuzuza iki  giseke imyaka.” Nuko bajya ku kigega badaha 
uburo, badaha ibigori, badaha n'amasaka buzuza cya 
giseke. Barangije, Nyina wa Gikeri aramubwira Gikeri ati 
“ca bugufi ngukorere iki giseke ugire ugende.”

Gikeri arahindukira areba Nyina we aramubwira ati 
“Urakoze mama.”Nyina we na we ati “yego mwana 
wa!” Yongeraho ati “maze witonde hataza kugira n'ururo 
na rumwe ruva muri icyo giseke.” Nuko Gikeri ashyira 
nzira aragenda. 

Nyina wa Gikeri amufata ukuboko ati “ngwino 
tujye kuzuza iki giseke imyaka.” Nuko bajya ku 
kigega badaha uburo, badaha ibigori, badaha 
n'amasaka buzuza cya giseke. Barangije, Nyina 
wa Gikeri abwira Gikeri ati “ca bugufi ngukorere 
iki giseke ugire ugende.” Gikeri arahindukira 
areba Nyina aramubwira ati “urakoze mama.” 
Nyina na we ati “yego mwana wa!” Yongeraho 
ati “maze witonde hataza kugira n'ururo na 
rumwe ruva muri icyo giseke.” Nuko Gikeri ashyira 
nzira aragenda.



Kwa Rusake hari kure. Gikeri yiyemeje kugenda yihuta, 
aragenda, aragenda, aragendaaa... Uko yakomezaga 
kugenda ni na ko umutwaro warushagaho kumuremerera.

Gikeri yakomeje kugenda, kera kabaye abona ageze kwa 
Rusake. Gikeri akomanga  ku rugi. Akomanga bwa mbere, 
ariko ntihagira uza gukingura urugi. Gikeri akomanga bwa 
kabiri  na none ntihagira uza gukingura urugi.

 Ubwo yiteguraga gukomanga bwa gatatu, yagiye 
kubona abona mucuti we Rusake arakinguye. Amukubise 
amaso, abona  arasa neza cyane. Yitegereje amababa 
ye abona ni meza bitangaje.  

Kwa Rusake hari kure. Gikeri yiyemeje kugenda 
yihuta, aragenda, aragenda, aragendaaa... 
Uko yakomezaga kugenda ni na ko umutwaro 
warushagaho kumuremerera. Gikeri yakomeje 
kugenda, kera kabaye abona ageze kwa
Rusake. Gikeri akomanga ku rugi. Akomanga 
bwa mbere, ariko ntihagira uza gukingura 
urugi. Gikeri akomanga bwa kabiri na none 
ntihagira uza gukingura urugi. Ubwo yiteguraga 
gukomanga bwa gatatu, yagiye kubona abona 
mucuti we Rusake arakinguye. Amukubise 
amaso, abona arasa neza cyane. Yitegereje 
amababa ye abona ni meza bitangaje.



Gikeri aravuga ati “yegoko! Urantunguye pe! Amababa 
yawe ari gusa neza bidasanzwe.” Yongeraho ati “ariko 
nishimiye  cyane kukubona.” Rusake na we ati “nanjye 
nishimiye cyane kukubona.” Nuko Gikeri akomeza 
kwitegereza amababa ya mucuti we Rusake, ari na ko 
yifuza ko na we yagira amababa meza nk'aya Rusake.

Rusake yitegereza cya giseke Gikeri yari yikoreye 
aramubaza ati  “muri iki giseke harimo iki?”  Gikeri ati 
“nkuzaniye impano y'imyaka. Harimo ibigori, harimo uburo 
harimo n'amasaka.” Rusake ati “ni byo? Ngaho ca bugufi 
nguture.” Nuko bombi binjira mu nzu batangira kuganira. 

Gikeri aravuga ati “yegoko! Urantunguye pe! 
Amababa yawe ari gusa neza bidasanzwe.” 
Yongeraho ati “ariko nishimiye cyane kukubona.” 
Rusake na we ati “nanjye nishimiye cyane 
kukubona.” Nuko Gikeri akomeza kwitegereza 
amababa ya mucuti we Rusake, ari na ko yifuza 
ko na we yagira amababa meza nk'aya Rusake.
Rusake yitegereza cya giseke Gikeri yari yikoreye
aramubaza ati “muri iki giseke harimo iki?” Gikeri 
ati “nkuzaniye impano y'imyaka. Harimo ibigori, 
harimo uburo harimo n'amasaka.” Rusake ati “ni 
byo? Ngaho ca bugufi nguture.” Nuko bombi 
binjira mu nzu batangira kuganira.

Baraganiriye, baraganira, baraganiraaa burinda 
bwira. Gikeri  akebutse hanze ati “ariko uzi ko 
bwije! Reka ngire ntahe.” Rusake nawe ati 
“umva re! Irorerere urarara dore burije.” Gikeri 
ariyumvira, abwira mucuti we ati “n'ubundi 
ndarushye, kandi mu rugo ni kure cyane.”  
Rusake ati “nuko rero ngaho reka turyame 
uzataha ejo.” 

Rusake yongeraho ati “hogi tugende nkwereke 
aho uryama.”  Gikeri ati “ni byo.” Rusake ati 
“ngaho urira uburiri uryame.” Nuko Gikeri 
aherako yurira uburiri  bwiza mucuti we Rusake 
yari yamusasiye. Arasinziraaaaa. Ubwo Gikeri 
yari aryamye, mucuti we Rusake yaribwiye ati 
“ngomba kugira ikintu cyiza nkorera mucuti 
wanjye nkamushimira. Yanzaniye impano nziza 
pe! Ariko se, ubu muhe iki?” 

Maze Rusake aratekereza, aratekereza 
arakomeza aratekerezaaa... ati “ngiye 
kwivanaho amwe ku mababa yanjye meza 
maze mukorere ikintu cyiza cyane.”

Bukeye mu gitondo  Gikeri akangutse areba iruhande rwe, 
maze abona ikintu cyiza cyane. Ku buriri yari yarayeho, 
hari hari ingofero nziza cyaneee. Nibwo bwa mbere Gikeri 
yari abonye ingofero nk'iyo. Kandi 
yaramukwiraga neza rwose.

Rusake araza yegera Gikeri aramubwira ati “iyo ngofero ni 
iyawe. Ni wowe nayikoreye.” Gikeri yaranezerewe cyane 
kubera ibyo mucuti we yari amukoreye. Nuko Gikeri afata 
iyo ngofero yari iri ku gitanda, ahita atangira kurira kubera 
ibyishimo.

Bukeye mu gitondo Gikeri akangutse areba 
iruhande rwe, maze abona ikintu cyiza cyane. 
Ku buriri yari yarayeho, hari hari ingofero nziza 
cyaneee. Nibwo bwa mbere Gikeri yari abonye 
ingofero nk'iyo. Kandi yaramukwiraga neza 
rwose. Rusake araza yegera Gikeri aramubwira 
ati “iyo ngofero ni iyawe. Ni wowe nayikoreye.” 
Gikeri yaranezerewe cyane kubera ibyo mucuti 
we yari amukoreye. Nuko Gikeri afata iyo ngofero 
yari iri ku gitanda, ahita atangira kurira kubera
ibyishimo.



Rusake abonye mucuti we arira, aramubwira ati “urarizwa 
n'iki ncuti?” Arakomeza ati “wampaye ibigori, umpa uburo 
umpa n'amasaka yawe, none nanjye nguhaye  ku 
mababa yanjye meza cyane. Turi incuti nyancuti.”

Bukeye mu gitondo, Gikeri atangira urugendo rwe rurerure 
asubira mu rugo. Yagiye anezerewe kubera ingofero ye 
y'amababa ya Rusake meza. Yagendaga yibaza ati “ubu 
rero mama ari bumbaze  aho nakuye iyi ngofero itangaje.” 

Rusake abonye mucuti we arira, aramubwira ati 
“urarizwa n'iki ncuti?” Arakomeza ati “wampaye 
ibigori, umpa uburo umpa n'amasaka yawe, 
none nanjye nguhaye ku mababa yanjye meza 
cyane. Turi incuti nyancuti.” Bukeye mu gitondo, 
Gikeri atangira urugendo rwe rurerure asubira mu 
rugo. Yagiye anezerewe kubera ingofero ye
y'amababa ya Rusake meza. Yagendaga yibaza 
ati “ubu rero mama ari bumbaze aho nakuye iyi 
ngofero itangaje.”

Ibibazo 5 by'ingenzi

Icyitonderwa: Reba ko abana bumvise inkuru neza, ubabaza ibibazo 
5 by'ingenzi. Uko ubabajije ikibazo, ujye ubasaba kuzamura urutoki 
rumwe rumwe, bakubwire igisubizo.

1. Ni ba nde bavugwa muri iyi nkuru?

2. Ni hehe Gikeri yagiye mu ntangiriro y’iyi nkuru? Kubera iki?

3. Ni iki Gikeri yashyiriye mucuti we Rusake? Kubera iki?

4. Kuki Rusake yahaye mucuti we Gikeri ingofero y’amababa 
meza?

5. Gikeri yumvise amemerewe ate, amaze kubona iyo ngofero?

Inyunguramagambo

•  kubirundamo: kubishyiramo byose.

•  ikigega: aho bahunika imyaka.

•  bitangaje: bidasanzwe.

•  urantunguye: ntabwo nari nkwiteguye , sinakekaga ko wabikora.

•  impano: icyo umuntu aguha kubera kukwishimira/kugukunda.



Ibi turabirambiwe

Yafatiye ku mugani muremure wo muri 
Afurika ''How the Zebra gots its stripes.''

Yashushanyijwe na Seif Bizimana



Kera cyane, nta mparage zabaga mu Rwanda. 
Ariko, hariho indogobe nyinshi cyane.  Indogobe 
zarakoraga cyane iminsi yose. Nta gihe zagiraga 
cyo kuruhuka cyangwa kuryama.

Indogobe zikoreraga amatafari ya rukarakara, 
zikikorera n’imifuka y’amakara ziyivana i Rukara 
mu burasirazuba bw’u Rwanda. Ariko, ntizajyaga 
zishimwa na rimwe.

Umunsi umwe hari, ku wa kabiri, indogobe ebyiri 
ziyemeza gushaka umuti w’icyo kibazo. Zijya 
kureba umusaza w’umuhanga Karera, wari 
utuye mu karere ka Kirehe.

Zaragiye, ziragenda, ziragendaaa, Zambuka 
umuhanda, zambuka n’ikiraro kinini cyane. 
Karera, umusaza w’umuhanga, yari atuye kure 
cyane.

Indogobe zakomeje kugenda, zigezeyo 
zimubwira ikibazo cyazo ziti “twarambiwe akazi 
k’agatunambwene!” Zongeraho ziti “kuki duhora 
tuvunika twenyine, kandi izindi nyamaswa 
zigaramiye?”

Nuko umusaza w’umuhanga Karera, 
aratekereza, aratekerezaaa... hashize akanya 
arazibwira ati “ni byo rwose mwararenganye 
cyane. Ariko rero, ntabwo byoroshye kubona 
umuti w’iki kibazo!” Indogobe zivugira rimwe 
ziti “uti iki?” Umusaza w’umuhanga Karera ati 
“muhumure n’ubwo bitoroshye nzabafasha.”

Indogobe byarazishimishije cyane. Zivugira 
rimwe ziti “ni byo se? Ngaho tubwire?” Umusaza 
w’umuhanga Karera ati “igihe cyose muzaba 
musa n’indogobe muzakomeza kuvunika no 
gukora cyane. Ariko uko musa bihindutse, nta 
n’uwakongera kubita indogobe.”

Indogobe zivugira rimwe zitangaye ziti “ngo iki? 
Ibyo se bishoboka bite? Turi indogobe nawe 
urabizi, none se koko, utekereza ko byoroshye 
guhinduka indi nyamaswa?”

Nuko umusaza w’umuhanga Karera, azereka 
utubindi tubiri tw’irangi n’uburoso arazibwira 
ati “ibi se murabona nta cyo byadufasha?” 
Indogobe zisekera rimwe ziti “kwe, kwe, kwe, 
none se ko iryo ari irangi, urabona ryatugeza ku ki 
koko?”

Nuko umusaza w’umuhanga Karera, 
arazitegerezaaaa, afata uburoso atangira 
gusiga indogobe ya mbere imirongo y’umukara 
n’umweru. Arangije, arongera arazitegereza 
maze arazibaza ati “ni iki mubona gishya?” 
Indogobe yari itarasigwa irasubiza iti “iyi ndogobe 
ntabwo igisa n’indogobe zisanzwe.”

Umusaza w’umuhanga Karera, arongera 
arayibaza ati “kubera iki se?” Ya ndogobe iti 
“kuko ubusanzwe indogobe ari ikijuju none iyi yo 
ni umukara n’umweru.” Umusaza w’umuhanga 
Karera ati “ni uko rero, iyi ndogobe kuva ubu 
yitwa imparage.”

Muri ako kanya ahita atangira gusiga na ya 
ndogobe yindi. Arangije arayibwira ati “ntureba 
se! Nawe ubu ubaye imparage.”

Umunsi wakurikiyeho, za mparage zombi zagiye 
kurisha mu rwuri. Ziriweyo umunsi wose, zirisha, 
zikina, ziruhuka, zisinzira ndetse zinarota. Nta 
n’umwe wigeze amenya ko ari indogobe.

Indogobe zigenzi zazo, ziriwe zitunda amatafari 
ya rukarakara n’imifuka y’amakara, ziyivana i 
Rukara nk’uko bisanzwe. 

Indogobe zivuye gukora, zikajya zitegereza 
imparage n’amatsiko menshi. Zabonaga hari 
ikintu zihuriyeho n’imparage ariko ntizabashije 
kukivumbura. Imparage na zo aho zari ziri, zari 
zishwe n’ibitwenge. 

Zasekeraga icyarimwe ziti “kwe, kwe, kwe, 
kwe...” Indogobe zirazibaza ziti “muraseka iki 
ariko ko mutatubwira?” Imparage ziti “ni uko 
hari ibanga dufite ryatuma mutongera gukora 
agatunambwene!”

Nuko imparage ziherako zibwira indogobe 
iby’umusaza w’umuhanga Karera yari yazikoreye.

Mu kanya nk’ako guhumbya, indogobe zose zari 
zimaze kuva aho. Zarirutse, ziriruka, zirirukaaa... 
kugeza ubwo zageraga kwa Karera mu karere 
ka Kirehe.
Zigezeyo zasanze Karera yiryamiye ku kariri ke, 
aruhuka zitangira kumubyutsa. Nuko umusaza 
w’umuhanga atangira kuzisiga vuba vuba.
Yarazisize, arazisiga, arazisigaaa... Ariko 
ageze ku ndogobe ya kabiri izindi ndogobe 
zitangira kurambirwa. Umusaza w’umuhanga 
ati “nimwihangane, nimwihangane mwese 
ndabasiga.” Uko yakomezaga kuzisiga ni na ko 
indogobe zisigaye zakomezaga kurambirwa.

Indogobe zakomeje kwihangana ariko bigeze 
aho biranga zitangira kwikinira no guterana 
imigeri. 

Mu kanya gato zari zimaze kumena rya rangi. 
Irangi ryaramenetse rirashoka, rimanuka ku 
musozi kure kugeza igihe rishiriyemo.

Indogobe zitegereje rya rangi uko 
ryashongonokaga ku musozi, zitegereza na wa 
musaza w’umuhanga Karera, nuko ziramubaza 
ziti “ubu se twe tubaye aba nde?”

Ibibazo 5 by’ingenzi

Icyitonderwa: Reba ko abana bumvise inkuru neza, ubabaza ibibazo 
5 by'ingenzi. Uko ubabajije ikibazo, ujye ubasaba kuzamura urutoki 
rumwe rumwe, bakubwire igisubizo.

1. Ni ba nde bavugwa muri iyi nkuru?

2. Ni ikihe kibazo indogobe zari zifite?

3. Ni hehe indogobe zagiye gushakira umuti w’ikibazo cyazo?

4. Kuki Karera yasize irangi izo ndogobe?

5. Indogobe zari zamaze gusigwa irangi zumvaga zimeze zite     
    mu mpera y’iyi nkuru ? Kubera iki?

Inyunguramagambo
•  rukarakara: amatafari manini babumba mu cyondo ntibayatwike.
•  agatunambwene: agahato.
•  ikijuju: ibara risa n’ivu.
•  ibanga: ikintu kitagomba kumenywa/kitazwi na bose . 
•  kurambirwa : kunanirwa, kuruha kubera gutegereza igihe kirekire.
•  gushongonoka: gutakaza ibitonyanga buhoro buhoro cyangwa 
   gutemba kw'ibintu birenduka.



Baba, inkoko nziza

Yafatiye ku mugani muremure wo mu 
Burusiya ''The Little Red Hen.''

Yashushanyijwe na Dolph Banza



Kera habayeho inkoko nziza yari ifite amababa 
meza cyane y’ ibara ry’ikigina. Iyo nkoko 
nziza yitwaga Baba. Baba yabanaga n’izindi 
nyamaswa zitandukanye mu Bibare.

Umunsi umwe, Baba yarazindutse mu gitondo 
cya kare cyane. Iva mu kibuti, maze iribwira 
iti “ndifuza gukora umugati.” Nuko yegera 
inyamaswa zose zabanaga na yo  irazibwira iti 
“ndifuza gukora umugati!” Yongeraho iti “ni nde 
uzamfasha kubiba uburo?”

Ingurube ibyibushye Bukaka, yari iri kwigaragura 
mu bisogororo iti “si jye!” Ihene y’akanebwe 
Burira, yari iri gushotora uturabo mu rwuri iti “si 
jye!” Inka yahunyizaga Bukara yari ibyagiye mu 
cyarire cy’amababi iti “si jye!”
Baba ibibonye ityo, yiyemeza kujya kubiba 
uburo yonyine.  Irabiba, irabiba, irabibaaa 
kugeza ubwo ukuboko kwayo kwatangiye 
kuyibabaza no kuzura umukungugu. Nuko nijoro, 
ikambakamba ijya mu kibuti cyayo inaniwe 
cyane.

Uburo butangiye gukura, Baba ibaza izindi 
nyamaswa yabanaga na zo iti “ni nde 
uzamfasha kuvomerera ubu buro?”

Ingurube ibyibushye Bukaka, yari iri kwigaragura 
mu bisogororo iti “si jye!” Ihene y’akanebwe 
Burira, yari iri gushotora uturabo mu rwuri iti “si 
jye!” Inka yahunyizaga Bukara, yari ibyagiye mu 
kirundo cy’amababi iti “si jye!”

Baba ibibonye ityo yiyemeza kujya kuvoma 
amazi ku iriba no kuvomerera  uburo yonyine. 
Iravomerera, iravomerera, iravomereraaaa 
kugeza ubwo ukuboko kwayo kwatangiye 
kuyibabaza no gutoha. Nuko nijoro 
ikambakamba ijya mu kibuti cyayo inaniwe 
cyane.

Uburo bumaze kwera, Baba yongeye kubaza 
izindi nyamaswa yabanaga na zo iti “ni nde 
uzamfasha gusarura ubu buro?” 

Ingurube ibyibushye Bukaka, yari iri kwigaragura 
mu bisogororo iti “si jye!” Ihene y’akanebwe 
Burira, yari iri gushotora uturabo mu rwuri iti “si 
jye!” Inka yahunyizaga Bukara, yari ibyagiye mu 
kirundo cy’amababi iti “si jye!”

Baba ibibonye ityo yiyemeza kujya gusarura 
uburo yonyine. Irasarura, irasarura, irasaruraaaa 
kugeza ubwo ukuboko kwayo kwatangiye 
kuyibabaza no kuzuraho umwayi. Nuko nijoro, 
ikambakamba ijya mu kibuti cyayo inaniwe 
cyane.

96



97



Uburo bumaze kuma, Baba yongeye kubaza 
izindi nyamaswa yabanaga na zo iti “ni nde 
uzamfasha gusya ubu buro?”

Ingurube ibyibushye Bukaka yari iri kwigaragura 
mu bisogororo iti “si jye!” Ihene y’akanebwe 
Burira yari iri gushotora uturabo mu rwuri iti “si 
jye!” Inka yahunyizaga Bukara yari ibyagiye mu 
kirundo cy’amababi iti “si jye!”

Baba ibibonye ityo yiyemeza gusekura uburo 
yonyine. Irabusya, irabusya, irabusyaaa 
kugeza ubwo ukuboko kwayo kwatangiye 
kuyibabaza no kuzuraho ifu y’uburo. Nuko nijoro 
ikambakamba ijya mu kibuti cyayo inaniwe 
cyane.

98



Ifu y’uburo imaze kuboneka, Baba yiyemeza 
gukora umugati. Mu kanya gato, impumuro nziza 
y’umugati yari imaze gusakara hose, aho izo 
nyamaswa zabaga. 

Inyamaswa zose zumvise iyo mpumuro, ziruka 
kibuno mpa amaguru zijya mu gikoni. Zihageze, 
zisanga Baba ikubura aho mu gikoni. Umugati na 
wo uteretse ku meza. 

Baba izibonye irazitegereza, iramwenyura maze 
irazibaza iti “ni nde umfasha kurya uyu mugati?” 

Ingurube ibyibushye Bukaka iti “ni jye!”

Ihene y’akanebwe Burira iti “ni jye!”

Inka ihunyiza Bukara iti “ni jye!”

Baba iratekereza, irangije irazibwira iti 
“ntimwamfashije kubiba uburo, ntimwamfashije 
gusarura uburo, ntimwamfashije gusya uburo,
ntimwanamfashije gukora uyu mugati. Kuki se 
mushaka ko tuwusangira?”

Nuko, ingurube ibyibushye Bukaka, ihene 
y’akanebwe Burira n’inka yahunyizaga Bukara 
zirarebana n’ikimwaro cyinshi. 

Bukaka iti “ni byo ntitwagufashije kubiba uburo.”
Burira iti “ni byo ntitwagufashije kuvomerera 
uburo.”
Bukara iti “ni byo ntitwagufashije gusarura 
uburo.”

Baba ikomeza kuzitegereza,  yongeraho iti 
“ntimwanamfashije no gusya uburo. Ariko rero, 
murashonje ndabibona, kandi muri incuti zanjye. 
Muhumure uyu magati turawusangira.”

Inyamaswa zose zarishimye cyane zishimira 
Baba. Mu gihe zarimo zisangira uwo mugati, 
zaganiriye ku buryo zizajya zifatanya mu bihe 
bizaza mu: 

- kubiba uburo,
- kuvomerera uburo,
- gusarura uburo,
- gusekura uburo no gukora umugati.

Ibibazo 5 by’ingenzi

Icyitonderwa: Reba ko abana bumvise inkuru neza, ubabaza 
ibibazo 5 by'ingenzi. Uko ubabajije ikibazo, ujye ubasaba kuzamura 
urutoki rumwe rumwe, bakubwire igisubizo.

1. Ni ba nde  bavugwa muri iyi nkuru?

2. Ni iki izindi nyamaswa zasubizaga iyo Baba yazisabaga  
kuyifasha kubiba, kubagara, kuvomerera, gusarura no gusekura 
uburo?

3. Baba yumvaga imerewe ite iyo yabaga imaze gukora 
yonyine?

4. Ni ryari izindi nyamaswa zirukiye mu gikoni aho Baba yari 
itekeye umugati?

5. Kuki Baba yemeye gusangira umugati n’izindi nyamaswa 
n’ubwo zari zanze kuyifasha?

Inyunguramagambo
•  kubyagira: kuryama ahantu umwanya munini (ku matungo).
•  ikibuti: inzu y'inkoko
•  ibisogororo:imyanda y’amatungo ivanze n’amazi.
•  urwuri: aho amatungo arisha.
•  umwayi: ubuvungukira bw’igishishwa cy’uburo.
•  gusya: guhindura ibinyampeke mo ifu.
•  impumuro: umwuka mwiza wumvwa n’amazuru.
•  ikimwaro: igisebo, isoni, ipfunwe.



Igihembwe cya 2





Urunana

Yanditswe na L3 initiative
Yashushanyijwe na Jean de Dieu Munyurangabo



Ana ni umwana w’umukobwa w’imyaka umunani.  
Abana na nyina, sekuru Kabano n’abavandimwe 
be bane. 

Ana yakundaga cyane kuririmba no gukina 
urunana.
Ku ishuri yigagaho mbere, yakundaga gukina 
urunana cyane ku buryo abandi bana bari 
barahinduye amagambo baririmbaga bakina 
urunana ngo bongeremo izina rye. 

Baririmbaga bafatanye ibiganza, basimbuka ku 
ruziga, bagasubiramo bagira bati:
“Ana, ino, urunana!”
“Ana, ino, urunana!”  
“Ana, ino, urunana!”

Buri gihe, Ana yaririmbaga aranguruye ijwi kurusha 
abandi.

Ku ishuri Ana yimukiyeho, nta mwana n’umwe yari azi. 
Iyo abana babaga bakina urunana, nta n’umwe 
waririmbaga izina rye. 

Ahubwo baririmbaga bagira bati
“urunana rw’abana batoya, umuceri mu gacaca!” 
“urunana rw’abana batoya, umuceri mu gacaca!”

Ariko, Ana yagiraga isoni n’ubwoba bwo kujya 
gukina n’abandi bana bakuru. Yahoraga yifuza 
gushirika ubwoba, ariko agatinya ko abandi bana 
bamuseka cyangwa bakanga gukina na we.

Ana yakundaga guhagarara mu nguni, igihe 
abandi bana babaga bakina basakuza mu kibuga. 
Umunsi umwe, igihe yari yigunze yubitse umutwe, 
yatangiye  kwibaza ati “ariko se koko ubu nakora 
iki, ngo mbashe kugira incuti hano ku ishuri? 
Ubu koko nakora iki, kugira ngo mbone abana 
bampamagara gukina na bo?’’ Ariko, nta muntu 
n’umwe wari umwegereye, ngo abe yamusubiza, 
cyangwa amugire inama. 

Ana yagumye muri ibyo bitekerezo. Agiye kumva 
yumva utujwi tw’abana, twavugiraga hafi y’aho yari 
ahagaze mu nguni. Yumvaga baririmba bati
“unanana, unanana n’abana, agacaca agacaca!”

Ana yahise yibwira ati “iyo ndirimbo bayiririmbye 
nabi ariko!” Nuko ahita akebuka, areba aho 
ayo majwi yarimo aturuka. Ana yabonye itsinda 
ry’abana biga mu ishuri ry’incuke. 

Abo bana bari bafatanye ibiganza, bagerageza  
gukina urunana. Ariko, mu by’ukuri, ntibari bazi 
uko rukinwa. Bakinaga bakandagirana amano, 
bajya no kwicara bagaceka ibibuno byabo hasi, 
bakababara. 

Nirere, umwana munini muri abo, yabonye Ana 
abitegereza. Nuko amuhamagara amubwira ati 
“watwigishije gukina neza urunana nk’abandi bana 
bakuru?”
Muri ako kanya, isoni za Ana zirayoyoka. Yegera 
ba bana bato nuko atangira kubigisha uko bakina 
urunana ku ruziga.

Yabigishije gukina bitonze, badakandagirana 
amano. Yabigishije gukina bitonze badaceka 
ibibuno byabo hasi igihe cyo kwicara. Yanabigishije 
amagambo y’umukino w’ urunana n’uko 
bayaririmba.

Bararirimbye, barakina biratinda. Inzogera ivuze, 
abana bose bahobeye Ana baririmba bati “Ana, 
Ana, Ana, urakoze cyane!’’
Ana yahise yiruka agana ku ishuri yigamo. 
Ageze ku murongo yitegura kwinjira mu ishuri, 
Kanani, umwe mu bana biganaga aramwegera 
maze aramubwira ati “ eheee! Si wowe mushya ra? 
Ana? Jye nitwa Kanani. Nakubonye ukina n’abana 
bato! Ukina urunana neza cyane! Ubutaha se 
ntiwazaza gukina natwe?”

Ana yaramwitegereje, maze aramwenyura.

Nyuma y’amasomo Ana yabonye Kanani n’abandi 
bana bigana bose batahanye. Noneho ntiyigeze 
agira isoni cyangwa ngo yihishe mu nguni mu 
kibuga. Ntiyigeze anareba hasi.

Ana yahise yinanura, aramwenyura, maze yiruka 
asanga Kanani na bagenzi be bigana. Yahise 
abafata ibiganza maze bahita batangira kuririmba 
bati “urunana rw’abana batoya, umuceri mu 
gacaca!’’

Abana bose bahise batangira kuririmba urunana 

no gukina na we. Ana ageze mu rugo, yabwiye 
sekuru uko byamugendekeye ku ishuri. Sekuru 
yamuteze amatwi maze aramubaza ati “none se 
Ana, hari isomo waba wakuye mu byakubayeho?’’

Ana yahise atangira gutekereza, yibuka ukuntu 
yari ameze icyo gihe. Yibuka n’ukuntu yumvaga 
ubwoba bwamwishe igihe yabonaga abandi bana 
bigana  baririmba bakina. 

Yibajije n’ukuntu byamworoheye gukina n’abana 
bato b’imyaka ine, ndetse n’ukuntu yishimiye cyane 
kuba Kanani yaramusabye kuza gukina na bo 
urunana. 

Yahise atangira kumwenyura maze abwira sekuru ati 
“urabizi se sogoku, uyu munsi nize ibintu byinshi pe! 
Nize uburyo nabona incuti n’uko namenyera 
kubana no gukina na bagenzi banjye!’’

Ibibazo 5 by'ingenzi

Icyitonderwa: Reba ko abana bumvise inkuru neza, ubabaza ibibazo 
5 by'ingenzi. Uko ubabajije ikibazo, ujye ubasaba kuzamura urutoki 
rumwe rumwe, bakubwire igisubizo.

1.	 Ni ba nde bavugwa muri iyi nkuru?

2.	 Kuki Ana yari yigunze mu nguni ubwo yageraga ku ishyuri rye 
rishya?

3.	 Byagenze bite ubwo Ana yabonaga itsinda ry’abana bo mu ishuri 
ry’incuke bakina urunana?

4.	 Ni iki cyabaye ubwo Ana yajyaga ku murongo n’abana bigana 
mbere yo kwinjira mu ishuri?

5.	 Iyi nkuru irangira ite?

Inyunguramagambo

•  isoni : kuba udashabutse ngo uvugane n’abandi.
•  urunana : uruziga rw’abantu bafatanye mu biganza bose.
•  inguni :  ihuriro ry’inkuta z’inzu.
•  yigunze : ari wenyine adakinana n’abandi.
•  gukebuka : guhindukira ugira ngo urebe inyuma cyangwa ku 
    ruhande.
•  bagaceka ibibuno hasi : bagakubita hasi ibibuno cyane ku buryo 	
    bababara.
•  zirayoyoka : Zishira gahoro gahoro.
•  ubutaha : ku wundi munsi cyangwa indi nshuro.
•  kwinanura : kwirambura wigorora iyo unaniwe.



Umurima udasanzwe

Yanditswe na L3 initiative
Yashushanyijwe na Rupert Bazambanza



Mukama yari umwarimu w’imibare wakundwaga 
n’abarimu bagenzi be ndetse n’abantu bose. 
Mukama yari muremure cyane.
Yari afite amaguru abiri maremare cyane.
Yari afite amaboko abiri maremare cyane.
Yari afite umusatsi muremure cyane w’umukara.

Ariko kandi, inseko ye nziza yari agahebuzo ku 
musozi wose wa Muko. Mukama yari azi kwigisha 
pe!

118



119



Umunsi umwe, mwarimu Mukama �yitegereje 
amaboko ye maremare cyane, aramwenyura 
n’inseko ye nziza, maze abwira abanyeshuri ati 
“murabizi, mama Murera yaduhaye imirama 
n’intete byo gutera:

“Yaduhaye agapaki kamwe k’umurama 
w’ibibiringanya,
Yaduhaye udupaki tubiri tw’umurama 
w’ibitunguru,
Yaduhaye udupaki dutatu tw’umurama w’intoryi,
Yaduhaye udupaki tune tw’intete  z’amasaka,
Yaduhaye udupaki dutanu tw’umurama 
w’inyanya,
Yaduhaye udupaki dutandatu tw’umurama wa 
karoti,
Yaduhaye udupaki turindwi tw’umurama 
w’amashu,
Yaduhaye udupaki umunani tw’umurama 
w’indabo,
Yaduhaye udupaki icyenda tw’umurama wa 
dodo,
Yaduhaye udupaki icumi tw’intete z’uburo.’’

Nyuma y’ibyo, mwarimu Mukama �arakomeza 
ati “uyu munsi mu isomo ry’imibare, turakoresha  
iyi mirama dutere umurima udasanzwe. Tugiye 
gukora umurima w’imibare!’’ Abanyeshuri 
bose batangarira icyarimwe bati “umurima 
w’imibare!’’ 

Mwarimu Mukama ati “yego, umurima 
w’imibare.” Ari na ko ahindukiza amaso ye 
manini yera. “Ni umurima tuzajya �twifashisha 
twiga kubara.’’ Yongeraho ati “ngaho mufate 
amakayi n’amakaramu byanyu. Ubu tugiye 
kubara imirama yacu hanyuma dutangire 
gutera.’’

Nuko, abanyeshuri bose bafata amakayi 
n’amakaramu bakurikira mwarimu Mukama. 
Bamukurikiye biruka bagana inyuma y’amashuri, 
na we akajya agenda yihuta n’amaguru ye 
maremare cyane. Bageze ku nsina zari aho mu 
murima, mwarimu Mukama arahagarara ati 
�“ndibwira ko umurima wacu w’imibare uzaba 
mwiza cyane!’’

Nuko atangira gufungura agapfunyika karimo 
imirama yose mama Murera �yabahaye. ��Ahereza 
abanyeshuri ati:
“Yaduhaye agapaki kamwe k’umurama 
w’ibiringanya,
Yaduhaye udupaki tubiri tw’umurama 
w’ibitunguru,
Yaduhaye udupaki dutatu tw’umurama w’intoryi,
Yaduhaye udupaki tune tw’intete z’amasaka,
Yaduhaye udupaki dutanu tw’umurama 
w’inyanya,
Yaduhaye udupaki dutandatu tw’umurama wa 
karoti,
Yaduhaye udupaki turindwi tw’umurama 
w’amashu,
Yaduhaye udupaki umunani tw’umurama 
w’indabo,
Yaduhaye udupaki icyenda tw’umurama wa 
dodo,
Yaduhaye udupaki icumi tw’intete z’uburo.’’

Arangije, abwira abanyeshuri ati “ngaho 
noneho mureke dutangire gutera.’’ Ari na ko 
azunguza amaboko ye maremare. Yongeraho 
ati “ntimwibagirwe gukoresha amakaramu yanyu 
mwandika imirama mwateye n’aho mwayiteye.’’

Nuko abanyeshuri batangira guhinga. Mu 
kanya gato, bumva ikijojoba kimwe. Mu kandi 
kanya bumva ikijojoba cya kabiri...barakomeza 
�barahinga. Mu kandi kanya bumva ikijojoba cya 
gatatu. Batangira guhwihwisa bibaza ibyo ari 
byo, maze batangira gushishoza. ��

Murara avugira hejuru ati “yewe muzi ko ari 
amakakama! Aratwanduriza imyenda y’ishuri!’’
Mwarimu Mukama areba hejuru mu makoma ya 
za nsina ati “yeweee! Murimuka rero nta kundi!’’

Nuko abana bafata amakayi n’amakaramu 
vuba vuba, bimukira icyarimwe maze barongera 
�batangira guhinga. 

Mu kanya gato bumva ngo “bzzz.’’ Batega 
amatwi, mu kandi kanya barongera bumva 
ngo “bzzz, bzzz’’ bwa kabiri. Barongera batega 
amatwi, �bidatinze, barongera bumva ngo “bzzz, 
bzzz, bzzz’’ bwa gatatu. Batakira icyarimwe bati 
“ooo! Ni imibu ni imibu! Nimurebe imibu yuzuye 
ahantu hose!’’

Nuko, abanyeshuri bose batangira �gusimbagurika 
basiganwa bazunguza amaboko n’amaguru 
ngo birukane imibu. Mwarimu Mukama na we 
atangira kuzunguza amaboko ye maremare 
yirukana imibu myinshi y’umukara yarimo iduhira 
hejuru ye. 

Mu kanya gato mwarimu Mukama yumva 
ikijojoba gisa nk’icy’imvura. Hashize akanya, 
yumva ikijojoba cya kabiri. Arongera yumva 
ikijojoba cya gatatu. Agiye kumva yumva n’ikindi 
kijojoba cya kane. Mwarimu Mukama arekeraho 
kwiruka. Areba hejuru mu kirere, abona igicu 
kinini cy’umukara! Cyari igicu kinini cyane atari 
yarigeze kubona kuva yabaho. 

Nuko abwira abanyeshuri ati “imvura igiye 
kugwa, imvura igiye kugwa! Mufate amakayi 
n’amakaramu byanyu mwiruke!’’
Nuko abanyeshuri bose barekeraho gutera 
imirama. Bareba hejuru mu kirere babona igicu 
kinini cy’umukara, ubwoba burabataha. Ibyo 
gufata amakayi n’amakaramu barabireka. Ya 
mirama ya mama Murera yahise inyanyagira 
�impande n’impande.

Bageze mu ishuri, abanyeshuri bose batangira 
kurira bavuga bati “ya mirama ya mama Murera 
yose yatakaye. Ntitukibonye umurima wacu 
w’imibare.’’

Nuko mwarimu Mukama arabitegereza n’amaso 
ye meza yera, aramwenyura maze arababwira 
ati “nimureke dutegereze tuzareba uko 
bizagenda.’’

Hashize iminsi mike, wa murima uhinduka 
ubusitani bwiza cyane bw’uruvangitirane 
rw’imboga n’indabo. 
Hari harimo ikibiringanya kimwe.
Hari harimo ibitunguru bibiri.
Hari harimo intoryi eshatu.
Hari harimo amasaka ane.
Hari harimo inyanya eshanu.
Hari harimo karoti esheshatu.
Hari harimo amashu arindwi.
Hari harimo indabo umunani.
Hari harimo dodo icyenda.
Hari harimo n’uburo icumi.

Ibibazo 5 by'ingenzi

Icyitonderwa: Reba ko abana bumvise inkuru neza, ubabaza 
ibibazo 5 by'ingenzi. Uko ubabajije ikibazo, ujye ubasaba kuzamura 
urutoki rumwe rumwe, bakubwire igisubizo.

1. Ni ba nde bavugwa muri iyi nkuru?

2. Ni hehe mwarimu Mukama n’abanyeshuri bagiye nyuma yo       
    kubara udupaki tw’imirama n’intete mama Murera yari    
    yabahaye? Kubera iki?

3. Ni iki cyabaye ubwo abanyeshuri batangiraga guhinga bitegura   
    gutera imirama?

4. Ni ryari mwarimu Mukama n’abanyeshuri biyemeje gusubira mu  
    ishuri?
5. Inkuru yarangiye ite?

Inyunguramagambo
•  agahebuzo :cyiza cyane, kiruta ibindi byose .
•  intete : imbuto.
•  ibibiringanya: ubwoko bw’imboga zera imbuto zimeze nk’intoryi 		
   ariko nini.
•  guhindukiza amaso: kureba ku rundi ruhande utarebagamo 	     	
    mbere.
•  guhwihwisa : kuvugana gahoro mwongorerana abandi bakumva 	
     mujujura.
•  gushishoza : kwitegereza neza witonze.



Ubutwari bwa Gakuba        

Yanditswe na L3 initiative
Yashushanyijwe na Jean de Dieu Munyurangabo



Gakuba yahoraga yiga. Buri munsi nyuma 
y’amasomo, yicaraga mu rugo iwabo mu gikari 
agafata amakaye ye agasubiramo amasomo. 
Incuti ze zahoraga zimubaza ziti “ariko uriga ye! 
Ubwo buri gihe uba wiga ibiki bidashira?” Nuko 
Gakuba akamwenyura maze akabasubiza ati “ni 
ibanga!”

Gakuba iminsi yose yahoraga yiga. Umunsi 
atigaga wari ku wa gatandatu gusa. Ku wa 
gatandatu, yapakiraga amagi, agapakira 
ifu y’ubugari, agapakira n’ibigori.  Ibyo byose 
yabihambiraga ku igare rye, akarinyonga 
abijyana ku isoko. 

Buri gihe mu isoko, abagore baramubazaga bati 
“ariko se kuki uhora uhetse ibigori, uhetse amagi, 
uhetse n’ifu y’ubugari? Amafaranga ukuramo 
uzayamaza iki?” Gakuba akamwenyura ati “ni 
ibanga.”

Umunsi umwe, Gakuba yapakiye igare rye 
araryuzuza no hejuru. Yapakiyeho amagi, 
apakiraho ifu y’ubugari, apakiraho n’ibigori 
arangije yurira rya gare rye ajya ku isoko nk’uko 
bisanzwe.

Ariko rero, uwo munsi igare rye ryari ripakiye 
cyane ku buryo Gakuba atashoboraga 
kunyonga neza. Yagerageje kunyonga, 
aranyonga ariko umuzigo wari uremereye cyane 
ku buryo ipine y’imbere yagendaga yenda 
guteruka.

Gakuba yakomeje kunyonga aranyongaaa ... 
Kera kabaye aza kugera ahantu hatereraga 

cyane hafi y’aho isoko ryari riri. Aho ni ho byose 
byatangiriye.

Hafi aho hari abagabo bari mu murima bahinga. 
Umwe muri bo yabonye iryo gare ripakiye amagi, 
ifu y’ubugari n’ibigori ati “dore re! Nimundebere 
ririya gare! Dore umupine w’imbere wibereye mu 
kirere! Araguye weee!”

Nyamara byari byarenze igaruriro. 
Mu kanya nk’ako guhumbya, bagiye kumva 
bumva ngo “pooo!” Igare rya Gakuba 
ryari ryibirinduye risekura ikibuye kinini cyari 
inyuma yaryo. Ibigori, n’ ifu y’ubugari  byahise 
binyanyagira aho mu muhanda. Amagi na yo 
yaramenaguritse, yuzura mu muhanda.

Gakuba yahise abyuka n’isereri nyinshi, 
atangira gutaka atabaza ati “ndapfuye weee! 
Ukuguru weee!” Yongeraho ati “amagi yanjye 
yamenaguritse, ibigori n’ifu y’ubugari byanjye 
byanyanyagiye... Ndebera noneho n’igare 
ryanjye rirangiritse.” 

Igare rya Gakuba ryarangiritse cyane ku buryo 
amarira yahise atangira gushoka ku matama ye.

Gakuba yakomeje kurira cyane ati “igare ryanjye 
rirangiritse!” Yongeraho ati “nta gare, sinzashobora 
kujyana amagi ku isoko, sinzashobora kujyana ifu 
y’ubugari ku isoko, sinzashobora kujyana ibigori ku 
isoko...”

Gakuba yakomeje kurira cyane asakuza ati “yooo! 
Mbega akaga! Sinkibashije kujya mu mashuri 
makuru no kuba umuganga...”

Muri ako kanya, haza umugabo warimo asunika 
ikintu kimeze nk’ingorofani. Bwari ubwa mbere 
Gakuba abonye ikintu nk’icyo. 
Cyari gifite amapine akoze mu biti, gifite amatara 
ameze nk’ay’imodoka imbere, gifite umutaka 
wari uhambiriye inyuma, gifite n’udutebo twinshi 
twari duhambiriye impande zose ku muzenguruko 
wacyo. 

Gakuba yahise areka gutaka no kurira, maze 
atangira kwitegereza icyo kintu gitangaje. 
Yitegereje na rya gare rye ryangiritse, arangije 
arongera yitegereza cya kintu kimeze 
nk’ingorofani cyarimo kiza kimusanga.

Umunsi wakurikiyeho, abagore bo mu isoko bari 
bakanuye amaso, batangaye ubwo imbere 
yabo haturukaga ikintu gitangaje bari batarigeze 
babona. 

Icyo kintu cyari gipakiye amagi, gipakiye ifu 
y’ubugari, gipakiye n’ibigori.

Icyo kintu cyari gifite amapine nk’ay’igare, gifite 
n’amahembe nk’ay’igare. Gakuba ni we warimo 
acumbagira agisunika n’akaguru gahambiriye. 

Ba bagore bamaze kubona ko ari Gakuba, 
baramwegera maze baramubaza bati “icyo kintu 
gitangaje gutyo noneho wagikuye he?” Gakuba 
yarabarebye aramwenyura ati “ni ibanga!”

Ibibazo 5 by'ingenzi

Icyitonderwa: Reba ko abana bumvise inkuru neza, ubabaza ibibazo 
5 by'ingenzi. Uko ubabajije ikibazo, ujye ubasaba kuzamura urutoki 
rumwe rumwe, bakubwire igisubizo.

1. Ni ba nde bavugwa muri iyi nkuru?

2. Ni iki Gakuba yakoraga buri munsi nyuma y’amasomo?

3. Ni hehe yajyaga buri wa gatandatu? Kuki?

4. Ni iki Gakuba yari apakiye ku igare ubwo yakoraga impanuka?

5. Gakuba yabyifashemo ate ubwo igare rye ryangirikaga mu 
rwego rwo gukomeza gahunda ye?

Inyunguramagambo
•  kumwenyura : guseka ariko utavugije igitwenge.
•  kunyonga igare: gutwara igare ahantu hazamuka.
•  umuzigo : Umutwaro.
•  byarenze igaruriro: nta rutangira igihari, bitagishobotse 				  
   guhagarikwa.
•  kugira isereri : kumva uzungera ushaka kugwa hasi.
•  umuzenguruko: impande zose .



Ya k obo n'umuy a ga

Yanditswe na L3 initiative
Yashushanyijwe na Munyankuyo P.Célestin



Kera habayeho umwana w’umuhungu akitwa 
Yakobo. 
Yakobo yakundaga gusoma cyane. Iminsi yose, 
yasomaga  igitabo yarangiza agasoma mu ikayi 
ye, mbere y’uko ajya ku ishuri.
Igihe cyose, mama we yakundaga kumubaza ati 
“urasoma ikindi gitabo?” Yakobo agasubiza ati 
“yego mama! Iki gitabo ni cyo gitabo cyiza 
cyane, kuruta ibindi bitabo byose nasomye!”

Igihe cyose uko yavaga ku ishuri, yicaraga munsi 
y’igiti agasoma igitabo, yarangiza agasoma mu 
ikayi ye. Mama we akamubaza ati “urasoma 
ikindi gitabo?’’ 
Yakobo agasubiza ati  “yego mama! Iki gitabo 
ni cyo gitabo cyiza cyane kuruta ibindi bitabo 
byose nasomye!”

Buri joro mbere yo kujya kuryama, Yakobo 
yafataga igitabo agasoma, yakirangiza 
agasoma mu ikayi ye. 

Nyina we akamubaza ati “urasoma ikindi 
gitabo?’’ Yakobo agasubiza ati “yego mama! Ni 
ukuri  iki gitabo ni cyo gitabo cyiza cyane, kuruta 
ibindi bitabo byose nasomye!”

Yakobo buri gihe yabaga afite igitabo cyangwa 
ikayi mu ntoki. Igitabo cyose yabaga afite 
cyabaga ari cyiza cyane pe!

Igihe cyose, uko Yakobo yatangiraga gusoma, 
umuyaga wahitaga utangira guhuha ngo “ yuuu! 
yuuu!’’ Nuko ukagurukana impapuro z’igitabo 
yabaga asoma.

Umunsi umwe, Yakobo yiyemeje kujya gusomera 
ku kiyaga. Nuko afata igitabo, anyura mu kayira 
kajyaga ku kiyaga, cyari mu kibaya hafi y’iwabo. 

Agezeyo yahasanze ibuye rinini ryiza cyane maze 
yicaraho. Nuko afungura igitabo cye atangira 
gusoma. Mu kanya gato, agiye kumva  yumva 
umuyaga  ngo “yuuu! yuuu...!’’ Muri ako kanya, 
impapuro z’igitabo cye zitangira gukomangana. 

Yakobo abibonye atyo, afata igitabo cye 
n’amaboko yombi akomeza gusoma.  Ariko 
hashize akanya, umuyaga wongera guhuha 
n’ingufu nyinshi cyane ngo “yuuu, yuuu...!’’ Nuko 
impapuro z’igitabo cye zitangira kwihinahina uko 
umuyaga wahuhaga.

Yakobo abibonye atyo atangira kwijujuta ati 
“rekera aho wa muyaga we rekera aho! Dore 
uri guhinahina impapuro z’igitabo cyanjye! 
Simbasha gusoma. Kandi, iki gitabo ni cyo 
gitabo cyiza cyane kuruta ibindi bitabo byose 
nasomye!”

Yakobo abibonye atyo, arahaguruka atangira 
gushakisha aho yakwimukira ngo akomeze 
gusoma.  Akebutse hirya ye, abona umurima 
w’ibirayi wari hafi aho. Yiyemeza kujyayo. 
Agezeyo, abona iyogi ryiza cyane ryari rwagati 
muri uwo murima, maze yicaraho ngo yikingire 
umuyaga.
 
Akimara kwicara, ahita afungura igitabo cye 
ngo akomeze gusoma. Umuyaga na wo uba 
wahageze. Urahuha, urahuhaaa... Urahuha 
n’ingufu nyinshi cyane ngo “yuuu, yuuu....’’, 
urakomeza urahuhaaa, impapuro z’igitabo 
cya Yakobo zitangira kunyanyagira impande 
n’impande.
 
Yakobo abibonye atyo atangira kurira anijujuta 
ati “oya weee! Oya wa muyaga we rekera aho! 
Reka rwose, reka ayo mayeri yawe! Simbasha 
gusoma. Kandi, iki gitabo ni cyo gitabo cyiza 
cyane, kuruta ibindi bitabo byose nasomye!”

Uko Yakobo yakomezaga kurira, ni na ko 
umuyaga warushagaho guhuha cyane. 
Bikomeza gutyo,... kera kabaye umukecuru 
Mariya aza kumanuka aho mu kibaya yikoreye 
igitebo cyuzuye amayugi yari ashyiriye intore ku 
Karere. 

Nuko mukecuru Mariya arahagarara, yitegereza 
uko Yakobo yatonganyaga umuyaga. Yitegereza 
n’uko umuyaga wagurukanaga impapuro 
z’igitabo cya Yakobo.
Abaza Yakobo ati “ukunda gusoma se mwana 
wa?’’ Yakobo ati “yego! Nkunda gusoma cyane.  
Kandi, iki gitabo ni cyo gitabo cyiza cyane kuruta 
ibindi bitabo byose nasomye!” 

Yongeraho ati “ariko dore simbasha gusoma 
ku mpamvu z’uyu muyaga. Uko ntangiye 
gusoma, umuyaga na wo uhita utangira guhuha, 
ugahinahina impapuro z’igitabo cyanjye, 
ukambuza gusoma. Kandi, iki gitabo ni cyo 
gitabo cyiza cyane, kuruta ibindi bitabo byose 
nasomye!”

Nuko mukecuru Mariya aherako yitegereza wa 
muyaga. Arongera yitegereza Yakobo, aho yari 
ari rwagati mu murima w’ibirayi, wari iruhande 
rw’ikiyaga.

Hashize akanya, mukecuru Mariya yegera 
Yakobo maze aramubwira ati “mwana wa, 
umenya uyu muyaga ushaka ko usoma cyane 
na wo ukumva! None se wasomye icyo gitabo 
cyawe uranguruye ijwi, ku buryo buri wese yumva 
ibiri muri icyo gitabo cyiza cyane?’’

Muri ako kanya, Yakobo asubira kwicara kuri 
rya yogi rwagati mu murima w’ibirayi. Afungura 
igitabo cye vuba vuba maze atangira gusoma 
aranguruye ijwi ati “kera habayeho umwana 
w’umuhungu wakundaga gusoma cyane...’’

Uko Yakobo yasomaga mu ijwi riranguruye, ni na 
ko wa muyaga wagendaga ugabanuka bigeze 
aho uza  kuyoyoka burundu. Aho mu kibaya, 
habaye umutuzo ukabije, kugera n’aho uruyuki 
rwari hafi aho, rwarekeye aho kuduhira.

Buri muntu aho mu kibaya, yarahagaze ngo 
atege amatwi uwo mwana w’umuhungu, warimo 
asoma igitabo cyiza cyane, rwagati mu murima 
w’ibirayi.

Ibibazo 5 by'ingenzi

Icyitonderwa: Reba ko abana bumvise inkuru neza, ubabaza ibibazo 
5 by'ingenzi. Uko ubabajije ikibazo, ujye ubasaba kuzamura urutoki 
rumwe rumwe, bakubwire igisubizo.

1. Ni ba nde bavugwa muri iyi nkuru?

2. Ni iki Yakobo yasubizaga buri gihe iyo mama we yamubazaga ku   
    bijyanye n’igitabo yabaga ari gusoma?

3. Kuki Yakobo yari ari gutonganya umuyaga ubwo mukecuru 
    yacaga mu kibaya yikoreye amayugi?

4. Ni iki mukecuru Mariya yamusabye gukora mu rwego rwo 
    kumufasha gukomeza gusoma igitabo cye?

5. Byagenze bite ubwo Yakobo yatangiraga gusoma igitabo cye mu 
    ijwi riranguruye?

Inyunguramagambo
•  ni ukuri : ni impamo, ni byo rwose.
•  gukomangana : kunyeganyega zikubitana.
•  gwihinahina : kwizingazinga .
•  kwijujuta : kwivugisha ariko urakaye.
•  iyogi : ibimba cyangwa se agataka barunda kakamera nk’agasozi 	
   iyo bari guhinga.
•  amayeri : amacenga.
•  amayugi:  inzogera intore zambara ku biirenge ziri kubyina .
•  intore : ababyinnyi ba kinyarwanda babyina bahamiriza bambaye 	
   imigara ku mutwe n’amayugi ku maguru.
•  rwagati : hagati .
•  umutuzo : nta muvundo, nta rusaku. 



Igiti kidasanzwe

Yanditswe na L3 initiative
Yashushanyijwe na Dolph Banza



Kera habayeho umusaza w’umuhanga akitwa 
Gatete. Gatete yari atuye i Gitarama. Yabanaga 
n’umwuzukuru we Tito. Gatete yari afite umurima 
w’urutoki. Rwagati muri urwo rutoki, harimo igiti 
kinini kidasanzwe.

Icyo giti cyari umwihariko! Cyari kirekire cyane, 
cyari gifite amashami maremare cyane, 
cyari gifite amababi ahese kandi asongoye 
nk’umutaka. Cyari gifite n’uturabo duto cyane 
kandi twiza cyane. Icyo giti Tito yaragikundaga 
cyane. 

Iminsi  yose umwuzukuru we Tito, yakundaga 
kujya kukibagarira no kukivomerera. Utuzi 
twavaga mu mababi y’icyo giti, twavuraga 
indwara nyinshi zinyuranye. Ku musozi wa 
Gitarama iyo umuntu yarwaraga, Gatete 
yahitaga akamura amababi  y’icyo giti, utuzi 
tuvuyemo akatuvanga n’amata, umurwayi 
akanywa urwo ruvange. Nyuma y’iminsi itatu 
umurwayi yabaga akize. 

Abaturage b'i Gitarama bose, bakundaga 
Gatete  n’umwuzukuru we Tito. Babakundiraga 
ukuntu bitaga kuri icyo giti kidasanzwe kandi 
bakanabavura. Bose bakundaga icyo giti 
kidasanzwe uretse umuntu umwe gusa. Gatera, 
umwana w’umuhungu wari uturanye na bo. 
Gatera yabagiriraga ishyari, maze agahora 
yibaza ati “kuki iki giti kitameze mu isambu ya 
data?”

Umugoroba umwe,  ku wa gatanu, Tito yari 
avuye gutera ibishyimbo mu kibaya anyura no 
kuri cya giti kukivomerera. Ibyo byose yabikoraga 
umuturanyi we Gatera amurebera kure 
ababaye.

Arangije yahise ataha. Ageze mu rugo, yasanze 
sekuru Gatete yicaye ku muharuro maze na we 
aricara baraganira. Gatera yahise afata ishoka, 
amanuka rwihishwa yihuta agana mu rutoki 
rwabo, ahari cya giti kidasanzwe. 

Ageze mu rutoki, yahise akebuka hirya no hino ngo 
arebe ko nta wamubonye. Nuko akomeza agana 
kuri cya giti kidasanzwe.

Gatera yabanguye ishoka agira ngo ateme cya 
giti, ariko agiye kumva yumva Tito avugiriza. Yahise 
ashyira ishoka hasi, akebaguza hirya no hino 
n’ubwoba bwinshi. Ariko ntiyagira uwo abona.

Hashize akanya, yongera kumva ikivugirizo hejuru 
muri cya giti. Yitegereje neza asanga ari inyoni 
yarimo iririmbira hejuru aho mu giti.  Iyo nyoni 
yaramukanze kuko Gatera yumvaga ijwi  ryayo 
rimeze nk’irya Tito neza neza. Igihe Tito yabaga 
yaje kuvomerera icyo giti, yavugirizaga mu ijwi 
ryiza nk’iry’iyo nyoni.

Gatera amaze kubona ko ari inyoni, yariruhukije, 
maze arongera akebuka hirya no hino ngo 
arebe ko hari umuntu umureba. Nuko yongera  
kubangura ishoka ngo ateme cya giti.

Akizamura ishoka, yagiye kumva yumva uruyuki 
rwarimo ruhova mu turabo twiza tw’icyo giti 
ruduhira ngo “duuu! Duuu!” Ruba ruragurutse 
no ku itama rye ry’ibumoso ngo ‘’ba!’’ Ruba 
ruramudwinze!

Muri ako kanya ishoka yahise imucika, iragenda 
no ku mutiba w’inzuki wari hafi aho ngo “poo!” 
Mu gihe Gatera yari akibaza ibyo ari byo, inzuki 
zose ziturumbuka mu mutiba ziza ziduhira ngo 
“duuu! duuu...!” Zitangira kumudwingagura.

Gatera yahise akizwa n’amaguru. Yasohotse muri 
urwo rutoki yiruka cyane. Yarirutse, ariruka, ariruka 
cyane. Uko yirukaga ni na ko inzuki zarushagaho 
kumudwingagura. 

Yakomeje kwirukaaa, yambuka iteme akomeza 
agana ku kiyaga, ariko  inzuki na zo zikomeza 
kumwirukaho.  Ageze ku kiyaga yahise 
yidumburamo ngo “dumburi!” Nuko aherako 
yibira mu mazi, inzuki na zo zisubirira mu mutiba 
wazo.

178



Gatera yavuye mu kiyaga yabyimbaganye ku 
buryo nta muntu washoboraga kumumenya. 
Umutwe, mu maso, amaguru, amaboko, mbese 
umubiri wose wose wari wabyimbaganye! 

Gatera yazamutse yiruka ababara kandi ataka 
cyane. Yagendaga avuga ati “inzuki we, inzuki 
we!” Akongeraho ati “nimumfashe, nimumfashe!” 
Abaturage   bose basohokeye mu ngo zabo 
icyarimwe! Batangajwe no kubona Gatera 
yabyimbaganye umubiri wose.

Gatete, sekuru wa Tito yabonye ibyabaye kuri 
Gatera, maze ahita yohereza Tito mu rutoki 
kujya kumuzanira umuti kuri cya giti. Tito umuti 
yarawuzanye. Nuko sekuru Gatete atangira 
kuwusiga Gatera. Ububabare no kubyimbagana 
byahise bitangira kugabanuka, maze Gatera 
arekeraho kurira.

179



Gatete sekuru wa Tito yakomeje kwitegereza 
Gatera. Yaramubajije ati “ni ko se mwana wa, 
ubundi wakoraga iki mu rutoki, cyatumye inzuki 
zirakara zikanakudwinga?”

Gatera yahise areba hasi n’isoni nyinshi, 
nuko atangira kubwira sekuru wa Tito uko 
byamugendekeye.

Gatete, sekuru wa Tito yamuteze amatwi arangije 
aramubwira ati “urabizi se Gate, iyo uza gutema 
kiriya giti, wari kuba uduhemukiye cyane! Jye, 
Tito n’abaturage bose b’ino aha i Gitarama twari 
kuba duhombye.” Yongeraho ati “none se ubu 
urabigenza ute?”

Nuko Gatera yongera kureba hasi. Aribaza, 
aribaza, aribazaaa, maze yumva agize 
igitekerezo! Ni ko kwegera sekuru wa Tito ari we 
Gatete, maze aramubwira ati “sogoku, guhera 
ejo, ngiye kubereka, wowe, Tito, n’abaturage 
bose ba Gitarama ko nsaba imbabazi z’amakosa 
yanjye!”

Gatera yakomeje isezerano!

182



183



Ibibazo 5 by'ingenzi

Icyitonderwa: Reba ko abana bumvise inkuru neza, ubabaza ibibazo 
5 by'ingenzi. Uko ubabajije ikibazo, ujye ubasaba kuzamura urutoki 
rumwe rumwe, bakubwire igisubizo.

1. Ni ba nde bavugwa muri iyi nkuru?

2. Ni hehe igiti kidasanzwe cyari kiri?

3. Kuki abaturage bose b’i Gitarama bagikundaga?

4. Gatera byamugendekeye bite ubwo yageragezaga gutema igiti  
    kidasanzwe?

5.  Iyi nkuru irangira ite?

Inyunguramagambo
•  umwuzukuru: umwana w’umwana wawe.
•  aturanye na bo: atuye hafi yabo.
•  ishyari : urwango rutewe n’ibyiza undi afite .
•  rwihishwa :mu ibanga nta wundi umureba.
•  yabanguye ishoka : yazamuye ishoka ashaka gutema.
•  akebaguza : areba hirya no hino afite ubwoba.
•  guhova : gushakashaka ibikora ubuki k’uruyuki.
•  ruramudwinze : ruramurumye .
•  akizwa n’amaguru : arirukanka ahunga.
•  yabyimbaganye : yatumbye umubiri  wose.
•  wari kuba uduhemukiye : wari kuba utugiriye nabi cyane. 



Zokoro, ihene itangaje

Yanditswe na L3 initiative
Yashushanyijwe na Rupert Bazambanza



Ku wa gatandatu ushize, hari izuba ryinshi ku 
musozi wa Zaza. Muzamuzi, Zuzu na Keza banyuze 
inyuma ya kiriziya bajya kuvoma ku mugezi.  Buri 
wese yari afite indobo yagombaga kuzuza amazi.

Aho mu nzira bacaga bajya kuvoma, hari 
imizi y’ibiti �myinshi. Muzamuzi, Zuzu na Keza 
bagendaga bitonze ngo itabatega maze 
bakagwa.

Bageze ku kibuga cy’umupira, babonye ihene 
nyinshi zari ziziritse ku biti by'amazamu y’ ikibuga. 
Izo hene zose zari zirimo zirisha zishimye zota 
n’akazuba.  Zuzu yahise abwira bagenzi be ati 
“ehee! Nimurebe kiriya kiziriko kinagana ku izamu! 
Muzi se icyo kivuga?’’

Keza yahise amusubiza ati “jye nzi icyo kivuga! 
Buriya Zokoro, ya hene y’inkubaganyi yaciye 
ikiziriko! Ubu irimo irazerera ku musozi wa Zaza. Nta 
kabuza, ubu irimo irona imyaka y’abaturage.’’ 

Muzamuzi, Zuzu na Keza bahise bakomeza 
urugendo. Bageze ku mugezi, bahise bunama 
maze batangira kuzuza indobo zabo amazi. 
Muzamuzi yunamutse, yabonye ibintu bisa 
n’ibirenge binini cyane iruhande rw’ikiziba, hafi 
y’aho bavomaga.

Byari ibirenge binini cyane batari barigeze 
babona kuva babaho! Byari bikoze nk’uruziga. 
Byaturukaga ku murima w’ibihaza, bigana aho 
bari bari ku mugezi. �Muzamuzi yarakebutse maze 
abaza Keza na Zuzu ati “do...do...dore biriya 
birenge! Ni iby’iki?’’

Keza yahise amusubiza ati “eeh! Simbizi!’’ Bose 
bahise batereka indobo zabo hasi. Keza yongeye 
kubabwira ati “nimuze tujye kureba icyo ari cyo!’’ 
Keza akimara kuvuga atyo, Zuzu yahise agira 
ubwoba maze arababaza ati “no...no...none se 
kiriya ni igiki koko? None cyaba ari igikoko?’’

Keza yahise amusubiza ati “nta bwoba mfite 
bw’igikoko!” Yongeraho ati “nimuze tujye kureba 
icyo ari cyo!’’ Nuko atangira gukurikira ibyo birenge 
bidasanzwe byari mu kiziba. Zuzu na Muzamuzi bo 
barimo barebana bibaza icyo bakora. Biyemeza 
gukurikira Keza nk’uko bari �basanzwe babigenza.

Barakomeje baragenda. Bidatinze banyura 
ku mukozi warimo wubaka uruzitiro hafi aho ku 
mugezi. Nuko Keza aramubaza ati “nta gikoko gifite 
ibirenge binini cyane by’uruziga waba wabonye?’’ 
Yongeraho ati “tuzi ko �cyanyuze aha. Twabonye 
ibirenge byacyo, hariya �iruhande rw’ikiziba, none 
tuje tubikurikiye.’’

Uwo mukozi yarabitegereje maze arababwira 
ati “yeee! igikoko gifite ibirenge binini cyane 
by’uruziga! Yewe, �cyanyuze aha koko!’’ Akajya 
abitegereza akamwenyura, atunga urutoki 
ku ibarizo ryari hakurya aho. Maze arongera 
arababwira ati “nagerageje kukibuza gukomeza 
ariko cyanze pe! Icyo nzi cyo cyanyuze hariya!’’ 
Ati “ariko rero, mwitonde kuko nabonye ari igikoko 
kinini, kandi gifite n’ibirenge binini cyane!’’

Keza ariko, ibyo ntibyamukanze. Yahise abwira 
Muzamuzi na Zuzu ati “nimuze tujye kureba icyo 
ari cyo!’’ Nuko bose bakomeza bagana ku 
ibarizo aho wa mukozi yari �yaberetse ko ari ho 
icyo gikoko cyanyuze. Bageze iruhande rwa rya 
barizo, barungurutse mu nguni bagiye kubona 
babona bakubitanye amaso na cya gikoko.

Icyo gikoko cyari kiryamye mu ibarizo ryari 
munsi y’ameza iruhande rw’iziko. Abana bose 
bakomeje gushishoza, bagiye kubona babona 
ni Zokoro, ya hene y’inkubaganyi, iryamye munsi 
y’ameza. Ibihaza byari �byayifashe mu binono 
byayo byose. Umunwa n’izuru byayo, byari 
byuzuyeho utumanyu tw’ibihaza.

Ibibazo 5 by'ingenzi

Icyitonderwa: Reba ko abana bumvise inkuru neza, ubabaza ibibazo 
5 by'ingenzi. Uko ubabajije ikibazo, ujye ubasaba kuzamura urutoki 
umwe umwe, bakubwire igisubizo.

1. Ni ba nde bavugwa muri iyi nkuru?

2. Ni hehe Muzamuzi, Zuzu na Keza bari bagiye mu ntangiriro y’iyi   
    nkuru?  Kuki?

3. Kuki batekerezaga ko hari igikoko hafi aho?

4. Ni iki umukozi wubakaga uruzitiro yababwiye? 

5.  Inkuru irangira ite?

Inyunguramagambo

•  imizi itabatega : itabagusha hasi.
•  nta kabuza : birashoboka rwose .
•  ikiziba: amazi mabi yiretse ahantu.
•  ibarizo:  aho babariza imbaho.
•  bakubitanye amaso: barebana amaso ku maso bitunguranye.
•  utumanyu: uduce duto tw’igihaza.



Impano nziza kurusha 
izindi

Yanditswe na L3 initiative
Yashushanyijwe na Rupert Bazambanza



Kera habayeho umwami akitwa Higiro. Yari atuye 
mu �mudugudu w’Amahoro, hafi y’ikiyaga cya 
Muhazi. Umwami Higiro yari afite abakobwa 
batatu yakundaga cyane ari bo Hogoza, 
Gihozo na Mahoro. Abo bakobwa be bose bari 
amahoho!

Umunsi umwe, umwami Higiro yiyemeje 
kubasuzuma ngo amenye uzamusimbura 
ku ngoma. Yarababwiye ati “bana banjye, 
ndashaka kumenya ukwiye ubwami muri 
mwebwe. Ngaho nimugende muntegurire 
impano. Mukore uko mushoboye mu gutegura 
impano zanyu. Umunsi nugera, nzareba  ukwiye 
ubwami koko!’’

196



197



Ba bakobwa bose bahise batangira kwitegura. 
Abaturage bo mu mudugudu w’Amahoro na bo 
bahise batangira imyiteguro ijyanye n’uwo munsi. 
Buri wese yagize uruhare mu gutegura uwo 
munsi w’agatangaza. Umunsi w’amarushanwa 
uragera. Ku muharuro ibwami hari ihema rinini 
cyane umwami n’ibyegera bye bari �bicayemo 
bugamye izuba.

Itorero rikuru ry’ibwami ryararirimbaga, 
rikanabyina. Abaturage bose baje muri ibyo birori 
na bo barishimye, batangira no guhamiriza. Ihene 
zari ziziritse inyuma y’umuharuro zihebeba, na zo 
zarishimye zitangira �guhamiriza.

Kubyina birangiye, Hogoza, umwe mu bakobwa 
b’umwami, yarahagurutse yegera ihema se 
n’ibyegera bye bari bicayemo. 

Yari ahagatiye igihoho kinini cyuzuye ibiribwa 
by’amoko yose umwami yakundaga. Hari harimo 
imihuhu, ibihaza, imiteja, imyembe, ibijumba, 
n’ibindi byinshi bitandukanye.

Hogoza yarakomeje yinjira mu ihema maze 
yegera se aramubwira ati “Papa, nkuzaniye 
amahaho agizwe n’ibiribwa ukunda cyane 
kugira ngo nkwereke ko ari jye ukwiriye ubwami 
koko!’’

Umwami Higiro yitegereje cya gihoho umukobwa 
we Hogoza yari amuzaniye, maze aramubwira 
ati “mwana wa, unzaniye umusaruro uvuye mu 
mirima yacu. Wavamo umwamikazi mwiza!’’

Nyuma y’ibyo, Gihozo yegereye se. Yari afite 
agahago gato. Yapfukamye imbere ya se, maze 
apfundura ka gahago ke.  Ako gahago karimo 
utumanyu duto duto twa zahabu. Utwo tumanyu 
twarashashagiranaga. 

Yarakebutse areba se maze aramubwira ati 
“papa, �nakuzaniye zahabu, kugira ngo nkwereke 
ko ari jye �ukwiriye ubwami koko!’’
Umwami Higiro yitegereje ka gahago umukobwa 
we Gihozo yari amuzaniye, maze aramubwira 
ati “ mwana wa, unzaniye ubukungu bw’igihugu 
cyose! Wavamo �umwamikazi mwiza!’’

Birangiye, Mahoro wari muto muri bose, 
yarahagurutse yinjira mu ihema aho se yari 
yicaye. We yaje �imbokoboko.  Ageze imbere ya 
se, yarambuye amaboko maze aramuhobera 
se ati “hobeee!’’ Nuko aramubwira ati “ papa, 
nkuzaniye urukundo ngukunda, kugira ngo 
�nkwereke ko ari jye ukwiriye ubwami koko!’’

Umwami Higiro yitegereza umukobwa we 
Mahoro n’uburakari bwinshi. Aramubwira ati “uje 
imbokoboko! Urangayishije mu baturage banjye 
bose! Igihano �nguhaye ni ukuguca hano ibwami! 
Ngaho genda mva imbere!’’

Mahoro yatangajwe no kuba se amuciye ibwami. 
�Yumvaga ari igihano gikomeye cyane! Amarira 
yahise atangira kumubunga mu maso! Nuko 
arahaguruka, agenda yubitse umutwe, atazi 
iyo ajya. Yari ababajwe cyane no kutazongera 
kubona se ukundi.

Mahoro yaragenze, aragenda, aragendaaa...  
Igihugu cyose akimaza amaguru, kugeza 
ubwo yumvise ananiwe cyane.  Nuko yiyicarira 
iruhande rw’igihuru cy’ imihati cyari aho ku 
muhanda, yitangira itama maze atangira kurira.

Umuhigi witwa Hitimana yari arimo ahiga hafi 
aho. �Yumvise umuntu urira maze aza kureba 
icyabaye.  Ahageze, Mahoro n’amarira menshi 
yamubwiye uko �byamugendekeye. 

Hitimana yumvise ingorane za Mahoro 
biramubabaza. Yakuye umuswari mu mufuka 
amuhanagura amarira maze atangira kumuhoza. 
Yahise yiyemeza kumujyana iwabo.

Imyaka yarashize indi irataha umwami Higiro 
amara �utumanyu twa zahabu Gihozo yari 
yaramuhaye. Arya ibiribwa by’amoko yose 
Hogoza yari yaramuhaye, ariko uko imyaka 
yashiraga ni ko yagiraga agahinda. Hari ikintu 
cyaburaga mu buzima bwe.

Umunsi umwe, umwami Higiro yiyemeje 
kujya gushakisha umukobwa we Mahoro. 
Yaramushakishije, �aramushakisha, 
aramushakishaaa. Nyuma y’igihe gito, yabonye 
Mahoro kure y’ibwami. Yasanze ari guhakura 
aririmba yishimye. Hitimana na we yari hafi ye, 
avugiriza yishimye aharura ku muharuro.

Mahoro abonye se, yahise arambura amaboko 
maze aramuhobera ati “hobeee!’’ Umwami 
Higiro na we �yahobeye umukobwa we cyane, 
amarira amubunga mu maso ati “mwana wa, 
mbabarira narakurenganyije!’’ 

Burya sinari nasobanukiwe ko wampaye impano 
nziza cyane kurusha abandi. Impano y’urukundo! 
Ubu �nasobanukiwe ko impano y’urukundo ari yo 
ifite agaciro kurusha ibiribwa na zahabu zose zo 
ku isi.’’

Kuva ubwo umwami Higiro, yasobanukiwe ko 
Mahoro ari we ukwiye kuba umwamikazi.

Ibibazo 5 by'ingenzi

Icyitonderwa: Reba ko abana bumvise inkuru neza, ubabaza ibibazo 
5 by'ingenzi. Uko ubabajije ikibazo, ujye ubasaba kuzamura urutoki 
rumwe rumwe, bakubwire igisubizo.

1. Ni ba nde bavugwa muri iyi nkuru?

2. Ni izihe mpano Hogoza, Gihozo na Mahoro bahaye se mu rwego rwo 
kumugaragariza ko buri wese ari we ukwiriye kumusimbura ku ngoma?

3. Kuki umwami Higiro yaciye umukobwa we Mahoro ibwami?

4. Mahoro byamugendekeye bite ubwo yari yicaye ku nzira ari kurira 
yigunze?

5. Ni hehe umwami yasanze umukobwa we Mahoro mu gusoza iyi 
nkuru? Byagenze bite?

Inyunguramagambo
•  amahoho : beza cyane 
•  ku ngoma : mu gihe cy’ubutegetsi bwa…
•  ibyegera : abungirije umwami ba bugufi.
•  igihoho : igipfunyika gikoze mu birere.
•  umusaruro: ibyasaruwe mu murima .
•  imbokoboko: kuba nta kintu ufite mu ntoki.
•  amarira amubunga mu maso: amarira amuzenga mu maso.
•  imihati : ibiti  bakunda gutera mu mbibi ry’imirima.
•  yitangira itama : yifata kw’itama ahengetse umusaya kandi aba		
   baye. 
•  agahinda : umubabaro utewe n’ibibi byakubayeho.
•  guhakura : gusarura ubuki mu mutiba .
•  umwamikazi : umugore w’umwami/ umugore uyobora igihugu 		
   nk’umwami.



Kwita izina

Yanditswe na L3 initiative
Yashushanyijwe na Jean de Dieu Munyurangabo



Kawera yari umwana w’umukobwa w’imyaka 
irindwi. Yari atuye ku kirwa cy’Iwawa iruhande 
rw’umurima w’ikawa. Mbere y’uko nyina abyara 
undi mwana, Kawera yahoraga yishimye. Icyo 
gihe, buri muntu wese ni we yabaga yitayeho. 

Kawera yakundaga cyane iyo abashyitsi 
babaga baje iwabo. Yishimiraga cyane 
ukuntu bamuhoberaga, bamubwira ko 
yakuze. Yishimiraga kandi ko rimwe na rimwe 
banamuzaniraga impano.

Kuva nyina yabyara undi mwana, Kawera 
yatangiye kwigunga no gutekereza ko nta muntu 
umwitayeho.

Umunsi umwe yabwiye nyina ati “mama, 
wansokoreje imisatsi?’’ Nyina yahise amubwira ati 
“oya Kawe, nta mwanya mfite. Mu kanya gato, 
abashyitsi baraba bageze aha!’’ Kawera ariko 
yari azi neza ko uwo munsi, impano ziza kuba 
atari ize.

Uwo munsi wari uwo gusohora umwana. 
Abashyitsi bagombaga kuza muri ibyo birori. Yari 
azi neza ko nta muntu uri bube amwitayeho ko 
abantu bose baza kuba bitaye ku gahinja gusa.

Igihe abashyitsi batangiraga kuza, nyina yari ari 
gukarabya umwana. Kawera yumvaga ibyo 
kwita ku bashyitsi wenyine ataza kubivamo. Ibyo 
kandi ntiyari anabimenyereye. 

Igihe yasukaga icyayi, yakimennyeho maze 
arataka cyane ati “ayi we!” Ariko nta muntu 
n’umwe wigeze amwumva.

Igihe yakiraga amawuwa abashyitsi bazaga 
bazanye, ihwa ryamujombye ku gikumwe. 
Yaratatse cyane ati “ayiwe!” Ariko nta muntu 
n’umwe wigeze amwumva.

Igihe yafunguriraga nyina ibaruwa, yikebye 
ku gikumwe ariko nta muntu n’umwe wigeze 
amwumva. Yewe na nyina wari uteruye umwana
ari iruhande rwe, ntiyamwumvise!

Kubera ibyo byose, Kawera yabonye ko nta 
muntu umwitayeho, maze yirukira mu cyumba 
cye atangira kurira. Hashize akanya, yumvise 
umuntu ukomanga, nuko abona ari nyirasenge 
Uwajeneza wari ukinguye. Uwajeneza yari mwiza 
cyane kandi agira umutima mwiza. Kawera 
yaramukundaga cyane. Uwajeneza yahise 
yicara ku gitanda cya Kawera, maze atangira 
kumusokoreza imisatsi.

Yamusokozaga amwongorera ati “wirira Kawe, 
wibabara”. Akongera ati “tega amatwi nkubwire 
agakuru.’’ Nuko Uwajeneza atangira kumubwira 
uko ibirori byo kumwita izina byagenze kera akiri 
akana. Yakomeje kumubwira iyo nkuru, agera 
n’ubwo amubwira ko ari we wamwise Kawera, 
maze agasanga n’ababyeyi be ari ko bari 
bateganyije kumwita. 

Kawera byaramutangaje cyane. Uwajeneza 
yamusobanuriye ko iyo wise umwana izina, 
bigahuza n’uko ari na ryo ababyeyi be bari 
bamugeneye, kuva uwo munsi ugomba kwita kuri 
uwo mwana by’umwihariko.

Kawera yashimishijwe cyane no kuba Uwajeneza 
ari we wamwise n’uburyo ari incuti ye 
y’umwihariko kuva kera. Nyirasenge Uwajeneza, 
yahise amuha impano y’ikanzu nziza cyane.

Kawera yahise yihanagura amarira, yambara ya 
kanzu, maze asubira mu busitani aho abashyitsi 
bari bicaye.

Kawera yasanze abashyitsi batangiye kwita 
umwana amazina, bari no hafi kurangiza. 
Yumvaga aberewe cyane. Yahise yicara, maze 
atega amatwi amazina abandi bitaga. Abandi 
barangije, yitegereje nyirasenge Uwajeneza 
n’uburyo yamwenyuraga maze yumva bimuteye 
umwete.

Aherako arahaguruka, maze na we yita izina 
murumuna we. Yaranguruye ijwi ati “jye mwise 
Uwimana.’’ Muri ako kanya ababyeyi be bahise 
bajya kwiherera. Mu kugaruka, batangarije abari 
aho bose ko umwana yitwa Uwimana.

Kawera byaramushimishije cyane. Yibutse 
amagambo nyirasenge yari yamubwiye ubwo 
yamusangaga mu cyumba maze atangira 
kwisetsa. Yatekereje ku mahirwe yagize 
kubona afite murumuna we, maze aniyemeza 
kumukunda no kumwitaho kurushaho. Nuko 
abwira nyina ati “mama, mpereza Uwimana 
muterure.’’

Ibibazo 5 by'ingenzi

Icyitonderwa: Reba ko abana bumvise inkuru neza, ubabaza ibibazo 
5 by'ingenzi. Uko ubabajije ikibazo, ujye ubasaba kuzamura urutoki 
rumwe rumwe, bakubwire igisubizo.

1. Ni ba nde bavugwa muri iyi nkuru?

2. Iyi nkuru irabera he?

3. Kuki Kawera yumvaga ababaye kandi akishyiramo ko nta 
wumwitayeho?

4. Byagenze bite mu gihe cyo kwita izina murumuna wa Kawera?

5. Kawera yumvaga amerewe ate mu mpera y’iyi nkuru? Kuki?

Inyunguramagambo
•  gusohora umwana : kuzana umwana hanze ngo bamwite izina ku  	
   munsi wo kumwita izina.
•  umwihariko: mu buryo bwihariye.
•  aberewe : yambaye neza. 
•  amahirwe : imigisha, ibintu byiza bikubaho , cyangwa ubona utari 		
   ubyiteguye.
•  amawuwa: indabo

Isazi y’inkubaganyi

Yanditswe na L3 initiative
Yashushanyijwe na Seif Bizimana



Nitwa Sara. Umunsi umwe nari nicaranye na 
mama tuganira, tunywa isupu y’isogi. Hari 
ku gasusuruko. Twamaze umwanya munini 
tuganira twishimye, tugiye kubona tubona isazi ije 
kuturogoya. 

Yagize itya iraguruka no ku isahani ya mama ngo 
“ba!’’ Aha ni ho byose byatangiriye.

Ubusanzwe, mama akunda isuku cyane. Mama 
yabonye iyo sazi iguye ku isahani ye ararakara ati 
“isazi zigira umwanda!’’ Nuko atangira kuyirukana 
n’amaboko ati “shiii...shiii... wa sazi we!’’ 

Isazi yahise yigendera ariko agasorori gato 
karimo isukari kari ku  meza karahubuka no hasi 
ngo pooo! Aka gasorori mama yaragakundaga 
cyane. Ibyo byaramurakaje kurushaho! Nuko 
atangira gushakira ya sazi ahantu hose.

Ya sazi yinjiye mu cyumba aho musaza wanjye 
Samusoni yari ari gusokoreza no kuringaniza 
umusatsi we n’imakasi. Mama yahise yinjira 
aho mu cyumba, ayibonye ararakara ati “isazi 
zigira umwanda!’’ Nuko yongera kuyirukana 
n’amaboko ati “shiii...shiii... wa sazi we!’’ 

Isazi yahise yigendera ariko igisokozo Samusoni 
yari ari gusokoresha kirahubuka no hasi ngo 
pooo! Icyo gisokozo Samusoni yaragikundaga 
cyane. Ibyo byaramurakaje, nuko atangira 
gufasha mama gushakira ya sazi ahantu hose.

Ya sazi yari yinjiye mu cyumba aho sogokuru 
Sezibera yari yirambitse ku gitanda yegetse 
umutwe ku musego, afashe igitabo n’ukuboko 
kw’imoso. Amaso ye yarimo yitegereza ibyo 
yasomaga mu gitabo. Mama yahise yinjira aho 
mu cyumba, ayibonye arushaho kurakara ati 
“isazi zigira umwanda!’’ Nuko yongera kuyirukana 
n’amaboko ati “shiii ...shiii... wa sazi we!’’ 
Isazi yahise yigendera ariko indorerwamo 
sogokuru yari yambaye zirahubuka no hasi ngo 
“po!’’ Izo ndorerwamo sogokuru yarazikundaga 
cyane. Ibyo byaramurakaje, nuko atangira 
gufasha mama na Samusoni gushakira ya sazi 
ahantu hose.

Ya sazi yahise isohoka, igana aho Suzana na 
Sehene barimo bamesera imyenda mu ibase. 
Mama ayibonye arushaho kurakara ati “isazi zigira 
umwanda!” Nuko yongera kuyirukana n’amaboko 
ati “shiii...shiii... wa sazi we!”

Isazi yahise yigendera ariko mama yanyereye 
kuri ya base nuko amasogisi, isabune n’amazi 
biranyanyagira.

Tubibonye dutyo, njye, sogokuru, mama, Samusoni, 
Suzana na Sehene twarasetse, turaseka, turasekaaa ...
Ya sazi yo yahise yigira ku muturanyi wacu Musoni. 

Ibibazo 5 by'ingenzi

Icyitonderwa: Reba ko abana bumvise inkuru neza, ubabaza ibibazo 
5 by'ingenzi. Uko ubabajije ikibazo, ujye ubasaba kuzamura urutoki 
rumwe rumwe, bakubwire igisubizo.

1. Ni ba nde bavugwa muri iyi nkuru?

2. Iyi nkuru irangira ite?

3. Ni iki cyabaye agasorori kamaze kumeneka?

4. Ni ukubera iki Sekuru wa Sara na we yarakariye isazi?

5. Ni hehe isazi yagiye nyuma y’aho?

Inyunguramagambo

•  ku gasusuruko : mu gitondo akazuba kamaze kurasa.
•  kuturogoya : kutubuza  amahoro.

Buri kintu kiraharanirwa

Yanditswe na L3 initiative
Yashushanyijwe na Dolph Banza



Umunsi umwe, abavandimwe batatu Camake, 
Dativa na Donata bari bicaye ku gicaniro 
baganira. Camake yari ari gukata dodo, Dativa ari 
gutora umuceri naho Donata we yiyicariye yumva 
amajwi y’udusimba twa nijoro. Bamaze umwanya 
bari muri ibyo, kera kabaye Danata aravuga ati 
“ndashaka ikanzu nshya!”  

Donata yakundaga kwambara amakanzu cyane. 
Yakundaga amakanzu y’ibara ry’idoma. Donata 
ni we wari bucura iwabo. Ibyo byatumaga 
batamugurira imyenda mishya ahubwo 
yambaraga ibyo mukuru we Dativa yabaga 
yamukuburiye. Yahoraga arota yambaye ikanzu 
nshya. Yumvaga umunsi azambara ikanzu nshya 
azishima cyane ndetse akanabyina. 

Camake amaze kumva Donata avuga atyo, 
aramubwira ati “ntukanyisekereze! Ubwo se urumva 
ikanzu wayishyura iki? Urumva se wayibonera 
ubuntu?’’ Donata nta cyo yamusubije ahubwo 
yaribwiye ati “ngomba kubona ikanzu nshya! Icya 
ngombwa ni ukwihangana gusa!’’

Bukeye, Donata yiyemeza  gutembera kugira 
ngo yiyibagize ibyo bitekerezo. Yagendaga 
yibwira ati “ngomba kuva muri ibi nkagerageza 
kujya mfasha abandi.’’ Yatambitse agana ku 
isoko. 

Yaragiye, aragenda, aragendaaa... kera kabaye 
ahura na Rudabari yikoreye igicuba cy’amata 
atengase idebe ry’amavuta mu kuboko kumwe 
n’ibihaza bibiri mu kundi kuboko. Rudabari yari 
aremerewe cyane ku buryo amata yagendaga 
acubangana ashoka ku gicuba uko Rudabari 
yagendaga.

Danata yasuhuje Rudabari aseka ati 
“waramutse?’’ Rudabari yamusubije mu ijwi 
rinaniwe cyane ati “waramutse mwa!’’ Donata 
yongeraho ati "none se nkwakire?" Rudabari ati 
“urakoze mwana wa!’’ Nuko amuhereza igihaza 
kimwe ngo amutwaze.

Rudabari noneho yahise atangira kugenda 
yihuta,      amata areka gucubangana no 
gushoka inyuma ku gicuba. Rudabari na Donata 
bakomeje kugendana. Bageze mu nkengero 
z’umudugudu wa Duha, Rudabari asezera kuri 
Donata arangije ati “wakoze cyane mwana wa! 
Kubera iyo mpamvu, icyo gihaza kijyanire.’’ Kuri 
Donata icyo cyari nk’igisubizo ku cyifuzo cye cyo 
kubona ikanzu nshya! Nuko yiyemeza gukomeza 
ajya mu isoko aho bagurisha imyenda.

Mu isoko hari abantu benshi cyane n’urusaku 
rwinshi. Doroteya, umudozi bari baturanye, yari 
ari kudodera aho mu isoko. Yadodaga amarido 
y’ibara ry’idoma yumva na radiyo. Donata 
ageze aho yari ahagaze yitegereza uko uduce 
tw’igitambaro twagendaga tugwa hasi uko 
Doroteya yakataga amarido. 

Doroteya yakomeje akazi ke ariko hashize 
akanya arakebuka maze abona Donata 
iruhande rwe. Yaramubajije ati “ese urakora 
iki aha mu isoko?’’ Mu gihe ataramusubiza ati 
“ibyo washakaga se wabibonye?’’ Nuko Donata 
atangira kumubwira uko byamugendekeye kuva 
akibwira bene nyina ko ashaka ikanzu nshya. 

Doroteya yamuteze amatwi arangije aramubwira 
ati “ariko rero ibyo Camake yakubwiye ni byo! 
Ntabwo ushobora kubona ikanzu nshya ku 
buntu!’’ Yongeraho ati “ntucike intege kuko 
ushobora kwifashisha ikintu icyo ari cyo cyose 
ufite kugira ngo uyibone.’’ Mu gihe Donata 
ataragira icyo yongeraho, Doroteya yahise 
amubwira ati “urabizi se! Nshobora kukudodera 
ikanzu nifashishije utu duce tw’igitambaro turi 
kugenda tugwa hasi.’’

Donata yahise asimbukana ibyishimo byinshi, 
ariko ahita arekera aho! Yabwiye Doroteya 
ati “ariko nta giceri na kimwe mfite ku buryo 
nakwishyura iyo kanzu.’’ Doroteya yitegereje 
ukuntu Donata yari ababaye maze aramubwira 
ati “nyamara nkunda igihaza cyane.’’ Nuko 
Donata aramwenyura maze amuhereza cya 
gihaza. Yaramubwiye ati “iki gihaza kijyanire, 
ariko unyigishe uko nakwidodera ikanzu nshya.’’ 

Donata yagumanye na Doroteya, nuko 
bugorobye atahana agahago. Akigera mu 
rugo,  abavandimwe be Camake na Dativa 
bamubarije icyarimwe bati “ibyo ni ibiki biri muri 
ako gahago?’’ Nuko Donata aherako akuramo 
ikanzu nziza cyane y’amabara menshi yiganjemo 
idoma. Camake na Dativa baratangaye cyane 
bongera kumubaza bati “iyo kanzu se wayikuye 
he kandi?’’

Donata yarabashubije ati “ni byo rwose ntabwo 
nshobora kubona ikanzu ku buntu, ariko rero, 
namenye ko ari ngombwa kwihangana no 
kugerageza kwifashisha icyo ufite icyo ari cyo 
cyose kugira ngo ubone icyo ukeneye. Ubu muzi 
ko nabigisha uko badoda ikanzu nziza?’’

Donata, Camake na Dativa bishimiye iyo 
kanzu cyane. Bararirimbye, barabyina, kugeza 
bananiwe.

Ibibazo 5 by'ingenzi

Icyitonderwa: Reba ko abana bumvise inkuru neza, ubabaza ibibazo 
5 by'ingenzi. Uko ubabajije ikibazo, ujye ubasaba kuzamura urutoki 
rumwe rumwe, bakubwire igisubizo.

1. Byagenze bite mu ntangiriro y’iyi nkuru?

2. Kuki Donata yiyemeje gutembera nyuma yo kuganira na bene    
    nyina bicaye ku gicaniro?

3. Byagenze bite ubwo Donata yahuraga na Rudabari mu nzira     
    atembera?

4. Nyuma yo gutandukana na Rudabari, Donata yerekeje he?   
    Yakozeyo iki?

5. Inkuru yarangiye ite?

Inyunguramagambo
•  kera kabaye : hashize umwanya munini.
•  bucura : umwana wabyawe bwa nyuma , w’umuhererezi.
•  yabaga yamukuburiye : yabaga yamuhaye ku myenda ye 			 
    itakimukwira.
•  igicuba : igikoresho bashyiramo amata.
•  acubangana : anyeganyega mu gicuba. 
•  yiganjemo ibara : kuba iryo bara ari ryo ryari ryinshi kurusha andi 		
   mabara.

Isabukuru itazibagirana

Yanditswe na L3 initiative
Yashushanyijwe na Seif Bizimana



Umunsi umwe, Verena yarakangutse asanga 
yakererewe cyane. Hari hamaze kuba saa tatu, 
izuba ryamaze kwaka. Uwo munsi wari umunsi 
w’isabukuru ye y’amavuko y’imyaka umunani. 
Ako kanya yahise abyuka ariko yibaza impamvu 
nyina atigeze aza kumubyutsa nk’uko byari 
bisanzwe. 

Nuko atangira gutunganya imisatsi ye n’intoki 
maze akingura urugi yitonze kuko yumvaga mu 
nzu hose nta wukoma. Yazengurutse ibyumba 
byose areba ibyabaye ariko nta muntu n’umwe 
wari uri aho. Yahise atangira kwibaza ati “ariko se 
abantu b’aha bagiye he? Ubu koko bibagiwe ko 
uyu munsi ari isabukuru yanjye y’amavuko!’’

Muri ako kanya Verena yigira inama yo kujya 
hanze kureba ko hari uwo yabonayo. Ku 
muharuro hari hari ameza manini ariho ibiryo 
yakundaga cyane. Hari hari ibijumba by'amafufu, 
ifiriti, avoka, ifi, ikivuguto n'ibindi. Akibibona 
yatangiye kwisetsa ariko bimutera amatsiko 
cyane. 

Mu gihe yari akiri muri ibyo, yumvise igitwenge 
cyaturukaga inyuma y'igiti cy'umuvumu cyari aho 
ku muharuro. Yahise avuduka ajya kureba uwo 
muntu yumvaga asekera inyuma y'umuvumu. 

Verena akigera inyuma y’umuvumu yaratunguwe 
cyane! Yagiye kubona abona imbere ye 
hahagaze ifarasi, uruvu, umutavu n’ifuku. Aherako 
aribaza ati “ariko se ibi mbona ni byo cyangwa 
si byo!’’ Nuko ahanagura amaso vuba vuba ngo 
yongere arebe yitonze. Noneho yabonye abana 
bane basaga n’izo nyamaswa. 

Yahise ashirika ubwoba maze arababaza ati 
“ndabizi neza muri incuti zanjye! Ariko se, muri ba 
nde?’’ 

Abo bana ntibigeze bamusubiza ahubwo 
bahise batangira gukoma amashyi y’urufaya no 
kuririmba bati 
“ugire umunsi mwiza, 
Wibuka itariki wavutseho, 
Ugire umunsi mwiza,
Isabukuru nziza.’’

Verena yaranezerewe cyane ku buryo amarira 
yahise atangira gushoka ku matama ye. 
Umwana wari wihinduye ifarasi yaramubwiye 
ati “wirira Vere. Ni ukuri wirira dore uyu munsi 
ni isabukuru yawe y’amavuko. Ceceka dore 
wujuje imyaka umunani!’’ Nuko ahita amuhereza 
agafuka karimo furari nk’impano y’uwo munsi.

Verena acyumva ijwi ry’iyo farasi yahise avugira 
hejuru ati “wowe nakumenye uri Mafene.’’ 
Arangije yongeraho ati “urakoze cyane.’’ 

Verena yakomeje kuganira n'incuti ze. 
Baraganiriye, baraganira kugeza ubwo Verena 
yavumbuye buri mwana uwo ari we. Kavatiri yari 
yihinduye uruvu, Furaha yihinduye umutavu. Filipo 
we yari yihinduye ifuku. 

Muri ako kanya nyina wa Verena yazanye 
icyuma gifotora. Yahise ababwira ati “mwitegure 
mbafotore.’’ Nuko atangira kubara ati “kane, 
gatatu, kabiri, rimwe.’’ Nuko ahita abafotora. 

Nyuma y'ibyo, Verena yarabahobeye bose 
icyarimwe ati “mbega byiza! Murantunguye 
pe! Murakoze cyane. Ndibwira ko iyi sabukuru 
itazibagirana mu mateka yanjye.” Nuko abasaba 
ko batangira gusangira amafunguro yari ateguye 
ku meza aho ku muharuro.

Ibibazo 5 by'ingenzi

Icyitonderwa: Reba ko abana bumvise inkuru neza, ubabaza ibibazo 
5 by'ingenzi. Uko ubabajije ikibazo, ujye ubasaba kuzamura urutoki 
rumwe rumwe, bakubwire igisubizo.

    1.	 Ni ba nde bavugwa muri iyi nkuru?

    2.	 Byagenze bite igihe Verena yabyukaga agasanga nta muntu  
          n’umwe uri mu rugo?

3.	 Verena ageze inyuma y’umuvumu yaratunguwe cyane. Ni iki  	
	 cyamutunguye?

4.	 Ni ryari Verena hamwe na bagenzi be nyina yabafotoye?

5.	 Iyi nkuru irangira ite?

Inyunguramagambo
•  umutavu : inyana ikivuka , itari yakura .
•  amashyi y’urufaya : amashyi menshi  cyane akomewe icyarimwe. 
•  furari : agatambaro bambara mu ijosi cyane cyane iyo hakonje .
•  isabukuru : umunsi mukuru wizihizwa iyo hibukwa ikintu cyiza cya		
   baye (urugero :umunsi w’amavuko, wo gushyingirwa…)

Piyo akuka amenyo 
ya mbere

Yanditswe na L3 initiative
Yashushanyijwe na Jean de Dieu Munyurangabo



Piyo yatinyaga ibintu byinshi.  Yatinyaga intozi.  
Yatinyaga urusaku. Ariko, yatinyaga cyane 
cyane abaganga. Ntiyajyaga yemera na rimwe 
ko bavura abantu. Icyo yabibukagaho ni uko 
baterana inshinge.

Umunsi umwe, Piyo yagize ubwoba bwinshi ariko 
noneho yari afite impamvu yumvikana. Ikijigo 
kimwe cye cyaramubabazaga cyane ku buryo 
n’amatama yari yabyimbye. Nta biryo na bimwe 
yari agishoboye kurya abyishimiye. N’ubwo 
yakundaga ibisheke, na byo byari bimaze 
kumunanira. Nyina yaramubwiye ati "ihangane 
Piyo, icyo kijigo nigikomeza kukubabaza, 
nzakujyana kwa muganga mu mpera z’iki 
cyumweru.’’ Piyo abyumvise atyo, ubwoba 
buramutaha. Iryo joro ntiyasinzira. 
Yaraye yibaza ku byo nyina yari yamubwiye 
burinda bucya. Yaribazaga ati “ariko se koko 
iri ryinyo nirikomeza kumbabaza, ndabigenza 
nte?’’ Akongera ati “ariko se koko ubu nzongera 
gushobora kurya ibisheke!’’ Hashira akanya ati 
“ariko se koko ubu nzongera kugira icyo ndya?’’

Bukeye Piyo ageze ku ishuri, abandi bana 
baramuseka. Umwe yaramubwiye ati “Piyo, 
ko amatama yawe yabyimbye! Uzi ko umeze 
nk’umupira!’’ Undi ati “yeweee! Mbega ukuntu 
umeze! Mu kanya gato umutwe wose na wo 
uraba ubyimbye!’’ Muri ako kanya abandi 
bana na bo bahise bongeraho bati “hanyuma 
hakurikireho ijosi ryawe. 
Hanyuma hakurikireho amaboko yawe. 
Hanyuma hakurikireho amaguru yawe. Hanyuma 
hakurikireho umubiri wawe wose. Hanyuma 
uhinduke igipurizo maze utangire kuguruka mu 
kirere.’’

Ibyo byose Piyo yarabyumvise ariko ntiyagira icyo 
arenzaho, aricecekera.

Hashize akanya Piyo yumvise ijwi rimubwira riti 
“bihorere Piyo! Bihorere rwose!” Piyo yarakebutse 
ngo arebe aho iryo jwi riturutse asanga ni 
Penina, umwana w’umukobwa bari baturanye. 
Iwabo wa Penina bari bafite resitora ndetse na 
tereviziyo. 
Penina yaramwegereye maze aramubaza 
ati “byakugendekeye bite Piyo? Ko mbona 
uhangayitse cyane!” Piyo yarakebutse n’amarira 
menshi ati “nyitegereza.” Yongeraho ati 
“amatama yanjye yabyimbye kubera ko ndwaye 
ikijigo.” Penina ati “yooo! Ariko uzi ko ari byo 
koko!”

Piyo yongeyeho ati “urabizi se ubu mu kanya 
gato umutwe wose uraba ubyimbye.” Penina ati 
“ni byo se?” Piyo ati “nyuma y’ibyo hazakurikiraho 
ijosi, amaboko n’amaguru.” Penina ati “ariko se 
ibyo wabikuye he?” Piyo ati “wakwicecekeye 
ariko ko nyuma yaho noneho umubiri wanjye 
wose uzabyimbagana maze ngahinduka 
nk’igipurizo ngatangira kuguruka mu kirere!”

Penina yaramwitegereje ati “yooo! Birababaje 
cyane. 
Ubwo se koko nagukorera iki? Nshake se ikiziriko 
maze nkuzirike ku nturubiko nk’ihene kugira 
ngo utaguruka?” Piyo yahise atangira kurira 
cyane ati “aaa,aaa.” Penina ariko aramwegera 
ati “humura Piyo, humura rwose nta cyo uri 
bube.” Yongeraho ati “ubu se ninkubwira ikintu 
uremera?” Piyo yabuze icyo amusubiza neza 
neza. 

Nuko aherako amufata ukuboko maze 
aramubwira ati “ntega amatwi nkubwire.  
Urabizi se, kubera kureba televiziyo kenshi, maze 
kumenya ibintu byinshi. Ndeba ibiganiro byinshi 
by’ubuzima kuko nifuza kuzaba muganga 
ninkura.” Piyo yahise yumirwa ati “ngo iki? Ngo 
uzaba muganga?” Piyo we yifuzaga kuzaba 
umuporisi kuko abona abaporisi nta kintu na 
kimwe batinya.

Penina yaramubwiye ati “urabizi se? Abana 
bangana nawe batangira gukuka amenyo. 
Icyo kijigo kizakuka vuba aha. Ni ukuri nyuma 
y’icyumweru ubwo bubabare ntabwo uzaba 
ugifite.” Piyo yaratunguwe cyane! Abwira Penina 
ati “ubwo se urashaka kuvuga ko ijosi n’umubiri 
wanjye wose bitakibyimbye?” Penina ati “cyane 
rwose.” Piyo ati “ubwo se urashaka kuvuga ko 
ntanakigurutse nk’igipurizo?” Penina ati “cyane 
rwose.”

Nyuma y’ibyo Piyo yumvaga yishimye cyane. Iryo joro 
mbere y’uko ajya kuryama yabanje koza amenyo  
ye. Mu gihe yozaga amenyo, cya kijigo yagisunikishije 
ururimi gisa n’ikijegajega. Yarongeye agisunikisha 
ururimi noneho kirajegajega kurusha. Piyo yaribajije 
ati “iki kijigo se cyaba kigiye kuvamo? Reka nongere 
ngisunike numve.” Nuko cya kijigo gihita kivamo 
kigwa hasi. Piyo yaragitoraguye maze aracyitegereza 
aribwira ati “ariko uzi ko Penina ibyo yambwiye ari 
ukuri?’’

Bukeye Piyo yagiye kureba Penina. Akimugeraho 
yahise atangira guseka maze Penina abona 
igihanga ahari hari cya kijigo. Yaramubwiye ati 
“ntureba, ibyo nakubwiraga!’’ 

Ibibazo 5 by'ingenzi

Icyitonderwa: Reba ko abana bumvise inkuru neza, ubabaza ibibazo 
5 by'ingenzi. Uko ubabajije ikibazo, ujye ubasaba kuzamura urutoki 
rumwe rumwe, bakubwire igisubizo.

1. Ni iki cyabaye kuri Piyo mu ntangiriro y’iyi nkuru?

2. Piyo ageze ku ishuri nyuma y’uko ikijigo gitangira kumurya 
byamugendekeye bite?

3. Ni ryari Piyo yatangiye kwishima muri iyi nkuru? Kubera iki?

4. Piyo byamugendekeye bite nyuma yo gutandukana na Penina?

5. Iyi nkuru yarangiye ite?

Inyunguramagambo
•  ikijigo : iryinyo riherereye hirya cyane mu kanwa ryagenewe              
   gukanja no kunoza ibiryo.

•  ubwoba buramutaha : yumva agize ubwoba bwinshi.

•  igihanga : umwanya usigara ahakutse iryinyo.

Ndekezi n’ingofero ye

Yanditswe na  L3 initiative
Yashushanyijwe na Jean de Dieu Munyurangabo



Ndekezi ni umwana w’umuhungu w’imyaka 
umunani. Mu minsi ishize yari yishimye cyane 
kuko nyirasenge yari ari hafi gushyingirwa. 
Umunsi w’ubukwe ugeze, yambaye ikositimu 
n’ingofero nziza cyane nyina yari yamuguriye. 
Iyo ngofero, Ndekezi yarayikunze cyane. 

Amaze kwambara yirebye mu  ndorerwamo 
aribwira ati “narimbye pe!’’ Nyina 
yaramuhamagaye ati “banguka Ndeke, 
banguka dore twakererewe.” Nuko Ndekezi 
arasohoka. Ageze hanze nyina aramubwira ati 
“eee! Warimbye pe!’’ Aribwira ati “ariko uzi ko 
burya mfite umuhungu mwiza?’’

Ngango, mubyara wa Ndekezi akimukubita 
amaso yaramubwiye ati “mbega ingofero nziza! 
Wantije se nkayambara nkareba uko bimeze?’’ 
Ndekezi aramusubiza ati “oya! Oya sinyigutiza! 
Iyi ngofero nayikunze cyane. Nta muntu n’umwe 
ugomba kuyambara uretse jye.’’ 

Ibyo Ngango byaramubabaje. Nuko abwira 
mubyara we ati “nditonda kandi uyu munsi ni 
umunsi mukuru. Sinshaka gutongana nawe ariko 
umenye ko wikunda.’’

Abo bahungu bombi ubusanzwe bari incuti, ariko 
icyo gihe bararakaranyije.

Se wa Ndekezi yari yakodesheje imodoka kubera 
uwo munsi mukuru. Bwari ubwa mbere abo 
bahungu bombi bajya mu modoka. Bari bishimye 
cyane. Bumvaga imodoka igenda yihuta cyane, 
imanuka mu muhanda ugana ku kiriziya.

Yagendaga isakuza cyane. Ndekezi yabwiye 
nyina ati “ariko uzi ko iyi modoka iri gusakuza 
nk’indege!’’ Ngango yongeyeho ati “ni 
byo Ndeke, ariko uzi ko iri no kwihuta cyane 
nk’indege!’’

Mu muhanda bagendaga babona abantu 
benshi bajyaga ku isoko bikoreye inkangara 
zirimo indimu, amatunda, ibijumba, ibishyimbo, 
... Bagendaga babapepera umuhanda wose. 
Ndekezi we yagendaga abapeperesha ingofero 
ye.

Ndekezi na Ngango bagumye muri ibyooo, kera 
kabaye umuyaga urahuha ngo “Huuu,Huuu...’’, 
Ingofero ya Ndekezi iramucika iraguruka.

Ibyo, Ndekezi byaramubabaje cyane ati “yooo! 
Ingofero yanjye iragurutse! Hagarara shofe, 
hagarara.’’ Ingofero yo ariko yari yamaze 
kuguruka iri gutwarwa n’umuyaga rwagati mu 
muhanda. 

Muri ako kanya imodoka yarahagaze maze 
Ndekezi asohokamo vuba na bwangu. 
Yahise atangira kuyiruka inyuma avuga ati 
“nimuhagarike iyo ngofero, nimuhagarike iyo 
ngofero!’’

Ngango yaramukurikiye. Barirutse, bariruka 
bagerageza gufata ya ngofero ariko umuyaga 
wari mwinshi cyane ubarusha ingufu ku buryo 
batashoboye kuyifata.

Bageze ku mugezi barahagaze maze babona 
ya ngofero iri mu mazi ku mugongo w’igikoko 
kinini cyane kirekire kandi giteye ubwoba. 
Abo bahungu bombi babibonye ubwoba 
burabataha. 

Nuko batangira kongorerana. Ndekezi ati “kiriya 
ni igiki?’’ Ngango ati “ndatekereza ko ari igikoko 
cy’ishyamba kiri mu mazi.’’ Yongeraho ati 
“ndabona gisa n’ingona! Turapfuye turashize!’’ 
Ngango avuze atyo, Ndekezi yakomeje kugira 
ubwoba ati “yebaba weee! Turashize neza neza! 
Ingona yanyambariye ingofero! Ubu se koko 
ndabigenza nte! Sinshaka ko indira ingofero.’’ 
Ngango yaramusubije ati “humura Ndeke. 
Humura rwose ndagufasha ingofero yawe 
iragaruka.’’

294



295



Ngango yari azi koga cyane. Yakuyemo imyenda 
n’inkweto bye kugira ngo bitaza gutoha maze 
yiroha muri wa mugezi atangira kwidumbaguza.

 Ndekezi abonye Ngango yibiye mu mazi 
arushaho kugira ubwoba aramubwira ati “witonde 
Ngango. Witonde iyo ngona itaza kukurya.’’ 
Ngango ariko nta cyo yamusubije. Ndekezi 
yakomeje kwitegereza ibyo Ngango yari arimo 
aho mu mazi, bigeze aho ati “rekera aho rekera 
aho iyo ngona itakurya. Ingofero yanjye nta 
gaciro ifite. Sinshaka kukubura kubera ingofero.’’

Ngango yarekeye aho kwoga maze atangira 
guseka. Ndekezi abibonye atyo yaratangaye ati 
“ni ibiki? Uri muzima?’’ Ngango ati “urabizi se? Iki 
gikoko si ingona! Ni igiti kinini kiri hano mu mazi. 
Dore igiti cyambaye ingofero yawe.’’

Ndekezi yakubise igitwenge ati “kwe! kwe! kwe!..” 
Nuko Ngango aherako agaruka imusozi.

296



297



Ngango ageze ku nkombe, ahereza Ndekezi ya 
ngofero ati “akira ingofero yawe.’’ Ndekezi ariko 
ntiyayakiriye. Yaramubwiye ati “yigumane. None 
se n’ubundi ko nari nayibuze kandi ko jye natinye 
kujya kuyaka ingona! Uri intwari!’’

Ngango  ibyo byaramushimishije ariko ingofero 
ntiyayijyanye. Yaramubwiye ati “ndabizi iyi 
ngofero urayikunda.’’ Aherako arayimwambika 
arangije arongera yambara imyenda ye.

Nuko bombi bakomeza urugendo bishimiye ko 
bongeye kuba incuti nka mbere.

Ibibazo 5 by'ingenzi

Icyitonderwa: Reba ko abana bumvise inkuru neza, ubabaza ibibazo 
5 by'ingenzi. Uko ubabajije ikibazo, ujye ubasaba kuzamura urutoki 
rumwe rumwe, bakubwire igisubizo.

1. Ni bande bavugwa muri iyi nkuru?

2. Mu ntangiriro y'inkuru bagaragaza ko Ndekezi n'umuryango we bari  
    bagiye he?

3. Byagenze bite ubwo Ndekezi na mubyara we barimo baganira mu 
    modoka?

4. Nyuma y’uko ingofero ya Ndekezi igurukanwa n’umuyaga, yatakaye he?

5. Ni iki Ngango yakoze kugira ngo agarure ingofero ya Ndekezi?

Inyunguramagambo
•  mubyara we : umwana wa mushiki wa se cyangwa wa nyirarume.
•  bararakaranyije : bateranye umujinya , uburakari, baratonganye .
•  inkangara : igitebo kinini gikoze mu migano gifite n’umutemeri.
•  vuba na bwangu : vuba vuba cyane. 
•  igikoko : igisimba, inyamaswa. 
•  kwidumbaguza : koga mu biziba.
•  yakubise igitwenge: yarasetse cyane.
•  ku nkombe : ku mwaro, aho amazi y’ikiyaga cyangwa y’umugezi 		
   ahurira n’ butaka .
•  gupepera : gusuhuza wereka umuntu ikiganza.
•  intwari : umuntu witwaye neza mu bibazo bikomeye.

Gashema na Nyiranyenyeri

301

Yanditswe na L3 initiative
Yashushanyijwe na Seif Bizimana



Gashema yakundaga gushushanya cyane. 
Yakundaga kwirambika munsi y’igiti cy’umunyinya 
inyuma y’inzu y’iwabo akamara amasaha 
n’amasaha ashushanya. Abandi bahungu 
biganaga baramusekaga bibaza ukuntu akunda 
gushushanya kurusha gukina umupira w’amaguru.

Igihe kimwe, Gashema yumvise afite irungu maze 
ashushanya umwana w’umuhungu n’umukobwa 
bicaye munsi y’igiti baganira, bashushanya, 
bishimye. Nuko Gashema aribwira ati “ariko se 
koko ubu nakora iki ngo mbone umuntu twajya 
dufatanya gushushanya?”

Umunsi umwe, ababyeyi ba Gashema bagiye 
ku isoko maze basiga bamusabye kwahura inka. 
Se yaramubwiye ati “Gashe, haguruka wahure 
inka vuba dore bwakeye.” Nyina yongeraho 
ati “humura Gashe, ushobora kuza kwicara mu 
gicucu munsi y’igiti, izuba niriba ryinshi, ariko 
sinshaka ko wongera kumara umunsi wose 
ushushanya.” 

Gashema yumvise ayo magambo ya nyina 
araseka ati “Mama ubwo koko ntungerageje! 
Urabizi ko nkunda gushushanya!” Nuko afata 
inkoni ashorera inka. Yari afite ikaramu y’igiti, 
amakaramu y’amabara n’ikayi ye yakundaga 
gushushanyamo. 

Gashema yashoreye inka, ageze imbere abona 
igiti kinini cy’umunyinya aragikunda cyane.  
Icyo giti cyari gifite amashami manini, harimo 
n’inyoni nyinshi zaritsemo. Yahise afata icyemezo 
cyo kwicara munsi yacyo maze atangira 
gutekereza ku kintu yashushanya. Yaribwiye ati 
“ngiye gushushanya isha, ikinyogote n’inyoni 
z’amabara meza.” 

Gashema yashushanyaga yumva amajwi 
meza yari hafi aho. Inyoni zararirimbaga ziti 
“tweet!, tweet! …’’ Inzuki ziti “buzzz, buzzz!” 
Inka na zo ziti “Mooo, mooo! …” Gashema 
ibyo byaramushimishije cyane ku buryo na we 
yageze aho agatangira kuririmba.

Mu gihe Gashema yari yatwawe ashushanya, 
anaririmba, Nyiranyenyeri amucaho agiye gusura 
nyirakuru i Jali. Yari amushyiriye inyanya, amashu, 
ubunyobwa n’inyama mu giseke.  Nyiranyenyeri 
yarinze amugeraho ataramubona kubera ukuntu 
yari yatwawe n’amajwi meza yumvaga aho hafi. 

Muri ako kanya inka imwe yarabiye iti “mooo!” 
Mu kandi kanya indi nka iti “mooo! Mooo!” Nuko 
Gashema arakebuka abona Nyiranyenyeri 
amuhagaze iruhande yitegereza amashusho yari 
ari gushushanya mu ikayi ye.

Nyiranyenyeri yaramubajije ati “uri 
gushushanya?” Gashema ati “yego! Nkunda 
gushushanya cyane.” Nyiranyenyeri ati “njye 
nitwa Nyiranyenyeri.” Ngiye gusura nyogokuru 
hakurya hariya i Jali. “Nakwicara se gato 
nkamushushanyiriza akanyugunyugu nkabona 
gukomeza?” Gashema yaramubwiye ati “nta 
kibazo rwose. Icara nta kibazo.” Yumvaga 
yishimiye kuba abonye umuntu bafatanya 
gushushanya. 

Nuko Gashema na Nyiranyenyeri bicara buri 
wese ashushanya ibye banateze amatwi amajwi 
meza yavugiraga aho.

Nyiranyenyeri yashushanyije ibinyugunyugu bibiri 
kimwe agiha Gashema ikindi agishyira nyirakuru. 
Gashema yahaye Nyiranyenyeri igishushanyo cy’isha, 
ikinyogote, n’inyoni z’amabara meza yari amaze 
gushushanya. 

Buri wese yarishimye cyane! Nyuma y’ibyo 
basezeranyeho, basezerana kuzongera guhurira 
munsi y’icyo giti ngo bashushanye ibindi bintu byiza 
mu cyumweru cyari gukurikiraho.

Ibibazo 5 by'ingenzi

Icyitonderwa: Reba ko abana bumvise inkuru neza, ubabaza ibibazo 
5 by'ingenzi. Uko ubabajije ikibazo, ujye ubasaba kuzamura urutoki 
rumwe rumwe, bakubwire igisubizo.

1.	 Iyi nkuru itangira ite?

2.	Ni iki ababyeyi ba Gashema bamusabye gukora igihe bari    
     bagiye ku isoko?
 
3.	Gashema yakoze iki icyo gihe?

4.	 Igihe Nyiranyenyeri yanyuraga kuri Gashema ashushanya, yari  
     agiye he? Gukora iki?

5.	Nyiranyenyeri na Gashema bashushanyije ibiki igihe bari bari 
     kumwe? Babikoresheje iki?

Inyunguramagambo
•  umunyinya : igiti gikura cyagera hejuru kikagara , kigira amahwa 		
   n’utubabi duto.
•  kugira irungu: kubura uwo muganira .
•  kwahura amatungo : kuyajyana mu rwuri ngo arishe .
•  gushorera amatungo : kuyobora amatungo, uba uyari inyuma 		
   uyacyamura uyaganisha aho ushaka ko ajya .
•  isha : ni inyamaswa yo mu ishyamba isa n’ihene.
•  ikinyogote : igisimba cyo mu ishyamba kigira amacumu menshi 		
   kandi maremare ku mubiri wacyo wose. 

Kwirinda biruta kwivuza

313

Yanditswe na L3 initiative
Yashushanyijwe na Sief Bizimana



Kera habayeho udukwavu dutatu twabanaga na se 
mu ishyamba. Agakwavu kamwe kitwaga Mbumburi, 
akandi kakitwa Mbimbiri, aka gatatu kakitwa 
Mbambari. Buri mugoroba se w’utwo dukwavu 
yadukoranyirizaga iruhande rw’imbabura akaducira 
imigani ijyanye n’ubuzima bw’inyamaswa mu 
ishyamba.

Buri mugoroba se w’utwo dukwavu yaduciraga 
umugani mushya. Utwo dukwavu twose twategaga 
amatwi kandi twakundaga imigani cyane.

Umugoroba umwe, hari mu kwezi k’Ukwakira, 
nuko se w’utwo dukwavu aducira umugani 
wavugaga ku gihe cy’imvura. Yaratubwiye 
ati “igihe cy’imvura ni igihe kigoranye 
cyane. Ahantu hose haba hatose, haba hari 
ubukonje bwinshi kandi ntibiba byoroshye 
kubona ibiribwa.” Yongeyeho ati “ubu rero 
igihe cy’imvura kiregereje. Ni ngombwa ko 
tujya gukura ibumba tugatunganya umwobo 
tuzabamo mu gihe cy'imvura. Utwo dukwavu 
uko ari dutatu twarikirije tuti “ni byo.”

315



Umunsi wakurikiyeho agakwavu Mbumburi kazindukiye mu 
gishanga hafi y’imbibi z’ishyamba gushakisha aho kakura 
ibumba ryiza. Mbimbiri na Mbambara, udukwavu twene 
nyina twabonye agakwavu Mbumburi gafashe isuka, 
twibuka amagambo se yari yaraye atubwiye nijoro ariko 
turayirengagiza. Agakwavu Mbimbiri karavuze kati “pu! 
Uyu munsi nta mvura iri bugwe nta mpamvu yo kubyuka 
nikorera ibumba.” Agakwavu Mbambara kungamo 
kati “ibyo uvuga ni byo. Nta mvura iri mu kirere ngwino 
twikinire, umwobo tuzaba tuwutunganya.” Nuko twombi 
dukomeza gusimbuka no gukina aho mu gisambu. 

Nyuma y’iminsi mike agakwavu Mbumburi kari 
karangije gutunganya umwobo wako. Imbere muri 
uwo mwobo hari heza cyane, kandi hashyushye.  
Mu gihe kari karangije gusigamo ibumba rya 
nyuma, kagiye kumva kumva ubutaka butangiye 
gutigita.  Yari imirabyo n’inkuba neza neza 
nk’uko se w’utwo dukwavu yari yatubwiye. Igihe 
cy’imvura cyari kigeze. 

317



Agakwavu Mbumburi karahagurutse, 
karisimbukuruza karunguruka hanze y’umwobo 
ngo karebe ko kabona Mbambari na Mbimbiri.  
Kabonye utwo dukwavu twombi ku nkombe 
z’umugezi dusimbuka, tubyina mu mvura 
yari itangiye kugwa. Karaduhamagaye kati 
“Mbumburi, Mbimbiri nimuze mwugame dore 
imvura itangiye kugwa.” Agakwavu Mbimbiri 
karasubije kati “ariko Mbumbu, ubwo koko 
wabaye ute! Ubu se imvura iri hehe?” Nuko 
gakomeza kwikinira. Agakwavu Mbambari na 
ko kungamo kati “banguka di! Sohoka muri uwo 
mwobo uze dukine.”  Ibyo byose agakwavu 
Mbumburi karabyumvaga ariko karicecekera.                                    

318



319



Mu kanya gato, imvura yari imaze kuba nyinshi 
ahantu hose hamaze gutoha. Twa dukwavu 
Mbimbiri na Mbambari twari twananiwe kubyina no 
gukina ahubwo turimo tunyerera aho mu byondo. 
Imvura yari nyinshi cyane n’amazi yaretse amaze 
kuba menshi ku buryo byageze aho tugatangira 
kureremba no gutitira kubera ubukonje. Utwo 
dukwavu twombi twitegereje impande n’impande 
dusanga inyamaswa zose zamaze guhunga ndetse 
namazi y'imvura yatangiye kurengera imboga 
n’imbuto byari hafi aho, tugira ubwoba cyane.

320



321



Agakwavu Mbumburi aho kari kari aho mu 
mwobo kari gahangayitse cyane. Kongeye 
kwisimbukuruza karunguruka hanze kabona 
udukwavu Mbimbiri na Mbambari tureremba 
mu mazi. Agakwavu Mbumburi kagize ubwoba 
cyane gatangira gutabaza kati “Ayiweee! 
ayiweee! Nimutabare nimutabare dore 
udukwavu Mbimbiri na Mbambari turareremba 
mu mazi! Nimubanguke tutararohama weee!” 
Se w’utwo dukwavu yari arimo ahambira udukwi 
ngo aze kubona utwo atekesha nijoro. Yumvise 
iyo nduru, yiruka agana ku mwobo wa Mbumburi. 
Yaramubwiye ati “banguka vuba. Banguka 
duterure ziriya mbaho twubake ikiraro turebe ko 
turiya dukwavu twakwambuka.”

Agakwavu Mbumburi na se bihutiye kubaka 
ikiraro nuko bafasha udukwavu Mbimbiri na 
Mbambari kwambuka. Utwo dukwavu tumaze 
kwambuka, agakwavu Mbimbiri kabwiye 
Mbumburi kati “mbabarira.”  Kumvaga gafite 
ikimwaro cyinshi. Agakwavu Mbambarira na 
ko kongeyeho kati “Ni ukuri tubabarire twanze 
kumva inama zawe ariko ntabwo tuzongera.” 
Agakwavu Mbumburi karatubwiye kati 
“nimuhumure rwose nta kibazo. Ngaho nimuze 
tujyane mu mwobo wanjye muruhuke.”

Mbere yo kugenda se w’utwo dukwavu 
yaratubwiye ati “bana ba, ubutaha mujye 
muzirikana ko kwirinda biruta kwivuza.”  

Ibibazo 5 by'ingenzi

Icyitonderwa: Reba ko abana bumvise inkuru neza, ubabaza ibibazo 
5 by'ingenzi. Uko ubabajije ikibazo, ujye ubasaba kuzamura urutoki 
rumwe rumwe, bakubwire igisubizo.

1.	 Ni izihe nyamaswa zivugwa muri iyi nkuru?

2.	 Udukwavu Mbimbiri, Mbumburi na Mbambari twakoze iki nyu  
ma y’uko se adusabye kwitegura igihe cy’imvura?

3.	 Byagenze bite ubwo imvura yatangiraga kugwa?

4.	 Agakwavu Mbumburi kakoze iki kabonye udukwavu twene 
nyina tureremba mu mazi?

5.	 Iyi nkuru yarangiye ite?

Inyunguramagambo
•	 ibumba : ubwoko bw’itaka rikunda kuba mu bishanga, 

babumbamo ibintu bitandukanye nk’inkono,amatafari ahiye, 
ibikombe , imitako n’ibindi.

•	 imirabyo : ibishashi by’urumuri biza mbere y’uko inkuba ikubita.

•	 inkuba : imyuka yo mu kirere ikubitana igatanga imirabyo kandi 
ikavuza urusaku runini cyane .

•	 kwisimbukuruza : guhagarara ushinze amano kugira ngo urebe 
cyangwa ugere ku kintu kiri ahagusumba. 

•	 gutoha : hari hamaze kuzura amazi .

•	 kureremba : kuba ikintu kiri hejuru y’amazi mu kiyaga , umugezi 
cyangwa ikiziba .

•	 ikimwaro : isoni zitewe n’amakosa wakoze.

Inzovu, intare n’intama

327

Yanditswe na L3 initiative
Yashushanyijwe na Jean de Dieu Munyurangabo



Kera habayeho umwana w’intama wari utuye 
ku musozi wa Kanzenze. Iyo ntama nta kintu 
yitagaho na kimwe. Yakundaga kujya kurisha 
mu kibanza cyari hafi y’iwabo.
 
Rimwe na rimwe iyo yabaga yagiye kurisha 
kure, nyina yarayibwiraga iti “mwana wanjye 
rwose kuki utumva! Rwose ujye wihangana 
ntukajye kurisha kure y’iyi nzu yacu.” Iyo ntama 
yarikirije ariko ibyo nyina yayibwiye yahise ibisiga 
aho!

Umunsi umwe, hari ku zuba ryinshi, ya ntama 
yigira inama yo kujya kurisha mu murima w’intoryi 
wari hafi y’iwabo. Mu gihe yari ishishikaye irya 
ibibabi by’intoryi, yagiye kumva yumva inzuki 
zitangiye kuduhira hejuru y’umutwe wayo.  Yahise 
itangira kuvuga iti “shiii, shiii...” ariko ikomeza 
kwirishiriza.

Yari yakandagiye ku muzinga w’inzuki wari 
aho mu murima. Yakomeje kwirukana izo nzuki 
iti “shiii...shiii...” Ariko inzuki ziranga zikomeza 
kuduhira. Iyo ntama, ibyo byayiteye umujinya 
nuko itangira kwiruka. Inzuki zibibonye zityo na 
zo zirayikurikira ari na ko ziduhira ngo “Buzzz... 
Buzzz...” 

Zarayirukankanye, zirayirukankana, 
zirayirukankanaaa... kugeza ubwo ya ntama 
iguye mu mwobo muremure ngo “dumburi!” 
Nuko inzuki zihita zisubirira mu mutiba wa zo.

Iyo ntama yagerageje gukoresha ibinono byayo 
ngo ive muri uwo mwobo ariko biba iby’ubusa. 
Uwo mwobo wari muremure cyane! Ya ntama 
ibonye biyinaniye kuvamo, itangira kuvuza induru 
iti “Ayiweee! ayiweee! Nimumfashe nimumfashe!” 

Yaratabaje, iratabaza, iratabazaaa... kera 
kabaye intare yari irimo yitemberera yumva urwo 
rusaku. Yaribajije iti “ayiwe! Icyo ni igiki gitakana 
intimba ingana ityo!”

Intare yahise igana aho urwo rusaku 
rwaturukaga. Igeze ku mwobo intama yari 
yaguyemo irungurutsemo iti “ayiwe! Ndarota 
cyangwa!” Yaribwiye iti “ubu se, iyi ntama 
ndayikura muri uyu mwobo? Mfite inzara nyinshi!’’

Mu by’ukuri, intama yifuzaga icyayikura muri 
uwo mwobo, ariko ibonye ukuntu intare yarimo 
irabya indimi, n’ukuntu amenyo yayo yari atyaye 
nk’inzembe, ubwoba burayitaha. Yumvaga 
imeze nk’iri mu nzozi! 

Yavugije induru ariko noneho cyane kurushaho.

Ku bw’amahirwe, inzovu yari irimo kwitemberera 
aho mu ishyamba yumvise iyo nduru. Yaribajije iti 
“ayiwe! Icyo ni igiki gitakana intimba ingana ityo!” 
Nuko yerekeza aho urwo rusaku rwaturukaga 
yibwira iti “yooo! Mbega agahinda!” 

Intare iyibonye itangira kugenza umugongo kuko 
burya intare na zo zitinya inzovu!

Inzovu yarungurutse aho mu mwobo ibwira ya 
ntama iti “humura! Humura rwose ndagusohora 
muri uwo mwobo!” Iherako yohereza umutonzi 
wayo mu mwobo iwuhambiriza intugu za ya 
ntama nuko iyizamura buhoro buhoro kugeza 
iyigejeje imusozi.

Intama igeze imusozi yariruhukije iti “ahwiii! 
Urakoze cyaneee!” Nuko inzovu iherako 
iherekeza ya ntama iyishyira nyina. Kuva 
icyo gihe, iyo ntama yiyemeje kujya ikurikiza 
amabwiriza ya nyina no kutazongera kwerekeza 
inzira y’ishyamba yonyine.

Ibibazo 5 by'ingenzi

Icyitonderwa: Reba ko abana bumvise inkuru neza, ubabaza ibibazo 5 
by'ingenzi. Uko ubabajije ikibazo, ujye ubasaba kuzamura urutoki rumwe 
rumwe, bakubwire igisubizo.

1. Ni izihe nyamaswa zivugwa muri iyi nkuru?

2. Ni iki cyabaye ubwo intama yari ishishikaye irya ibibabi by’intoryi?

3. Ni hehe intare yahuriye n’intama? Byagenze bite?

4. Intare yakoze iki ubwo inzovu yahingukaga aho intare n’intama byari  
    biri?

5. Iyi nkuru irangira ite?

Inyunguramagambo

•	 ishishikaye: ifite umwete mwinshi .

•	 umuzinga: umutiba inzuki zororerwamo ari na ho zikorera ubuki.

•	 ibinono: ibirenge by’intama n’andi matungo menshi yo mu rugo, ndetse 
n’inyamaswa zo mu ishyamba hari izibigira.

•	 biba iby’ubusa: biranga, birayinanira .

•	 intimba: agahinda kenshi .

•	 amenyo atyaye: asongoye cyane kandi maremare.

•	 kugenza umugongo: gusubira inyuma udahindukiye kandi ufite ubwoba usa 
n’uwihisha icyo ubonye imbere yawe .

•	 umutonzi w’inzovu: izuru ryayo rirerire , ryitwa kandi umugobora.

340



Inyandiko zifashishijwe

"The wolf plays a flute for the clever lamb". 
Yakuwe ku rubuga rwa interineti. 
http://www.scribd.com/doc/53335861/27/The-Foolish-Wolf%E2%80%99s-Flute. 
Ku wa 21 Werurwe, 2013.

“The Little Red Hen”. Yakuwe ku rubuga rwa interineti. http://www.gutenberg.
org/ebooks/18735. 
Ku wa 12 Gicurasi, 2013.

“How the Zebra got its Stripes”. Yakuwe ku rubuga rwa interineti. 
http://www.gatewayafrica.com/stories/How the Zebra Got his Stripes San.html. 
Ku wa 15 Gicurasi, 2013.








